
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 


 Ж. Артөрийн орчуулга

	 

	АДГУУС ТЭЖЭЭСЭН НЬ

	 

	Уулын хөндийн адаг дахь хэншүү тоос ханхалсан сул хөрсийг дүү бид хоёр золтсоор сэндчиж суув. Тэнд шигүү бутыг цэвэрлэж, зөөллөсөн талбарт цогцос хайлах газар түр засжээ. Хөндийн адагт үдшийн бүрий бууж, хүйтэн манан татах нь хөндий рүү огцом буусан уулын хэжүү дээрх чулуу дэвсмэл замын хоёр хажуугаар байрласан манай бяцхан тосгонд гэнэтэд ойн хөрсний ус сад тавьсан мэт үдшийн хондон улаан гэгээ тусжээ. Би нуруугаа тэнийлгэн алжаангуй эвшээлгэв. Дүү ч бас өндийн эвшээмээр аядаад, жуумганалаа.

	Энэ удаад боллоо гээд, зун цагийн өтгөн ногоо руу золтсоо чулуудаад тосгоныг зорьсон нарийн жимээр бид хоёр мөр зэрэгцэн өгсөж эхлэв. Энгэртээ чимэг болгон зүүж болохуйц чамин гоё үлдэц яс түүхээр цогцос хайлах талбарт очсон боловч тосгоны жаалууд ширхэг ч үлдээлгүй хуу хамсан тул бид юу ч олсонгүй. Бага ангийнхны нэгийг аятайхан хөөргөж байгаад ясыг нь салгаж авах юм хуна. Уржигдар цогцос хайлах талбарт пад харлан шавааралдаж зогссон том хүмүүсийн араас харсан зүйл миний санаанд оров. Манай тосгоны нэг бүсгүйн цогцсыг шатаахад улалзан өрвөлзөх гал дотор тэр хүн гунигтай царайлан хэвтэж байж билээ. Нүцгэн гэдэс нь довын чинээ цүндийн хөөж айдас хүрмээр ажээ. Би дүүгийнхээ гараас шүүрч аваад шалавхан зайллаа. Бидний саарьтай хуруунд хавчигдсан хатгуур цох наалдамхай өмхий шингэн гаргаж байгаа ч шиг, хүүрийн үнэр салахгүй дагаад ч байх шиг санагдана.

	Зуны эхэн хүртэл завсар зайгүй цутгасан борооноос болж тосгоныхон нөгчигсдийн цогцсыг задгай шатаахад хүрчээ. Удтал тасралтгүй зүсрэн орох борооны улмаас ус үерлэх нь ердийн үзэгдэл болжээ. Тосгоноос хот ордог хамгийн дөт замын дүүжин гүүр уулын нурангид өртөн эвдэрснээс хойш манай тосгоны бага сургуулийн салбар хаагдаж, шуудан хүргэгч захидал авчрахаа больж, хэрэг гарвал хүмүүс уулын хяр дагасан нойтон нарийн замаар хот ордог боллоо. Нөгчигсдийг хотын цогцос хайлах газар аваачна гэдэг хэний ч санаанд багтахгүй байв.

	Хоттой холбоо бүрэн тасарсан хэдий боловч эртнийх мөртөө хөл дээрээ гүйцэд босож чадаагүй манай тосгонд нэг их түвэг болсонгүй. Хот газар тосгоны бидэнтэй заваан адгуус лугаа адил харьцдаг боловч нарийн хөндий рүү хандан уулын давчуу хэц дээр орших манай бяцхан тосгоны өдөр тутмын амьдралд хоттой хотгүй элдэв муухай хэрэг мундахгүй гарна. Тэр тусмаа бүр хаврын шувтаргаар сургууль хаагдаж, хүүхэд бидний баяр хөөр болсныг яана.

	Чулуу дэвсмэл зам тосгон хоёрын бэлчир дээр Мицукучи гөлөг тэврээд зогсож байв. Би мөрөөрөө дүүгээ нудраад, гөлгийг харахаар гүйлсний хөгшин моддын өтгөн сүүдэр лүү гүйлээ.

	— За, хар даа гээд Мицукучи гөлгийг гасалтал сэгсчив.

	Мицукучи шарх сорви болтлоо хазуулж, цус, нохойн үс зууралдан наалдсан гараа надад харуулав. Түүний хэнхдэг, бүдүүн нугжгар хүзүү нь самардуулж сараачигджээ.

	— За, ийм л байна гэж Мицукучи хэрсүү байртай өгүүлэв.

	— Хамт золбин нохой ангуучилъя хэмээн чи амласан мөртөө хаячхаад ганцаараа яваад өгсөн байх чинь билээ гэж би гайхаж гоморхон хэлэв.

	— Намайг очиход чи өөрөө гэртээ байгаагүй шүү дээ гэж Мицукучи яаран хариулав.

	— Чамайг айхавтар хазаж шүү! Бүр үүрэнд нь орсон байх аа гэж би чоно шиг догшин харц, сартгар хамар бүхий гөлгийг хурууныхаа үзүүрээр зөөлөн илэнгүүт хэллээ.

	— Би хоолойгоо хамгаалж суран бүсээр ороосон юм хэмээн Мицукучи онгиров.

	Мицукучийн байдлыг яг таг ургуулан санаж хүзүүгээ суран бүсээр ороогоод бутны мөчир, хатсан өвсөөр хучигдсан нүхнээс золбин гөлгийг барихад нь гөлөг түүнийг хэрхэн хазаж байсан нь миний бодол санаанд үзэгдэв. Мицукучи олзоо аваад бараантан ягаарах уулын сэрвээн дээр хэрхэн гарч, зам уруудан явсныг нь би бас төсөөлөн бодов.

	— Хоолой багалзуур маань бүв бүтэн. Нүхэндээ энэ гөлгийг ганцаараа үлдтэл нь би хүлээлээ шүү гэж Мицукучи бардамнан хэллээ.

	— Би энэ амьтдыг хөндийд хэрхэн гүйлдэхийг нь үзсэн л дээ хэмээн миний дүү хөөрөн өгүүлээд, — Тав байсан... бүхэл сүрэг шүү. Тэнд лав эдний эх эцэг нь байсан даа гэв.

	— Аа, тийм бий! Хэзээ тэр вэ? гэж Мицукучи асуув.

	— Дөнгөж үд өнгөрүүт, 

	— Яг тэр үед чинь л би явсан даа.

	— Энэ гөлөг цагаан байхгүй яав аа гэж би атаархлаа дарж хэлэв.

	— Энэ гөлөгний өвөг нь чонын сүрэгтэй нийлж байсан юм гэж Мицукучи мэдэмхийрлээ.

	— Мөн догь оо гэж миний дүү бодлогошрон өгүүлэв.

	— Энэ маань надад бүүр дасчихсан, золбин ноход руугаа буцаж очихгүй гэж Мицукучи хавархан маадгар хэлэв.

	Дүү бид хоёр таг дуугүй л байлаа.

	— За, харцгаа! хэмээн Мицукучи гөлгийг чулуу дэвссэн зам дээр тавиад гараа дэлгэж, — За тэр гэв.

	Гэвч бид гөлөг рүү биш, харин хөндийн дээрх тэнгэр өөд харцгаасан юм. Тэнд тоймгүй том онгоц аймаар хурдан нисэж явав. Чих дүлийрэм хүнгэнэх дуун агаарыг долгилуулан агшин зуур биднийг давлагаан нөмрөн авлаа. Ургамлын тосонд наалдсан өт хорхой шиг бид хөдлөх тэнхэлгүй болов.

	— Дайсны онгоц байна! Дайсан ирлээ! хэмээн Мицукучи бахирлаа.

	— Дайсны онгоц! гэлцэн бид тэнгэр өөд харж, сөөнгө дуугаар хашхиралдав.

	Жаргаж буй наранд гялтрах бараан цэнхэр үүлнээс өөр юм тэнгэрт үлдсэнгүй. Харин Мицукучийн гөлөг тэрхэн агшныг ашиглан год үсэрч, хуцсаар чулуу дэвссэн замаар жирийлгэн оджээ. Хэдхэн харайлгаад, шууд ой руу орж бараа тасрав. Мицукучи хөөж хэсэг гүйснээ зогтусаж бүлтгэнэн алмайрч хоцорлоо. Дүү бид хоёр тас тас хөхрөхөд судас шөрмөсөөр цус маань сархад шиг халуу оргихыг мэдрэв. Мицукучи ихэд харууссан хэдий боловч бас л тэсэлгүй инээд алдлаа. Бид түүнээс салаад гэр лүүгээ, оройн бүрэнхий дунд оцойж суусан лужир том араатан лугаа төстэй харагдах агуулах тийш гүйлдэн харилаа. Шалгүй, харанхуй гал тогоондоо эцэг маань бидэнд идэх юм бэлдэж байв.

	— Бид нисэх онгоц үзсэн дээ? Дайсны маш том онгоц... гэж дүү хашхирав.

	Хариуд нь эцэг маань ямар нэг гаслалтай дуугарсан авч эргэж харсангүй. Би банзан хана руу суун, аавын агнуурын хүнд бууг цэвэрлэхээр тавиур дээрээс авч мөрөн дээрээ тавиад, дүүтэйгээ хөтлөлцөн харанхуй шатаар хоёрдугаар давхарт гарлаа.

	— Нохойг алддаг мөн хайран юм гэж би хэлэв.

	— Бас онгоц ч явчихдаг хайран юм гэж дүү хариуллаа.

	Бид тосгоны тэг дунд байдаг урьд цагт хүр хорхой үржүүлж байсан, эдүгээ нийтийн агуулахын хоёрдугаар давхрын нэг давчуу өрөөнд суудаг байв. Аав өмхөрч эхэлж буй зузаан банзыг далдалсан чийрс дэвсгэр дээр ноосон хөнжил нөмөрч унтана. Дүү бид хоёр нугасаар нь салгаж авсан хаалганы самбарыг хүр хорхой тэжээхэд зориулсан модон жааз дээр тавьж ороо засна. Туурга цаас нэлдээ халтартаж өмхий ханхлан, таазны хэрзгэр дам нуруунд ялам модны ялзарсан навчис шавж наалдсан байдаг юм. Урьд хүр хорхой язганаж байсан өрөөнд эдүгээ хүмүүс дүүрчээ.

	Манайх ямар ч тавилга хогшилгүй. Бидний ядуу оромжид хамгийн үнэтэй цайтай зүйл гэвэл аавын буу л байлаа. Амнаасаа эхлээд гялгардуу давирхайлаг хундаг (бөгс) хүртлээ бүдэг гилтгэнэх тэр буу, буудах үед металл болж хувирдаг мэт санагдах бөгөөд мөр лүү мэдээ алдтал хүчтэй тийрэх ажээ. Мөн солонгын хэлхмэл арьс болон элдвийн урхи занга зэргийг өрөөний нүцгэн дам нуруунаас дүүжилнэ. Эцэг маань туулай, шувуу, цастай өвөл бол бодон гахай агнаж амь зууна. Үүнээс гадна аав урхинд орсон солонгын арьсыг хотын захиргаанд тушаадаг байв.

	Бууны гол төмрийг хулдаасаар зүлгэх зуур дүү бид хоёр онгоц дүнгэнэх дахин сонсогдоно гэдэгт найдсан мэт хаалганы завсраар бүүдгэр тэнгэрийг харцгаана.

	Гэвч тосгон дээгүүр онгоц нисэх нь өдрийн од шиг ховор. Бид хоёр хананы дэргэдэх жаазанд буугаа түшүүлэн тавьж, өлсөн тарчлан аавыг ногоотой чанасан будаа авчирч өгөхийг хүлээн орондоо тас тэврэлдэн хэвтэв.

	Дүү бид хоёр бат бөх хальстай, том бэлцгэр жимсний хоёр жижигхэн үр, нарны гэрэл үзмэгц даарах шиг дагжих амьдралаар бялхсан хоёр булбарай ногоон үр шиг амьтад байж билээ. Гадаад ертөнцөөс биднийг хамгаалагч тэр бат бэх хальсны гадна хэрэв байшингийн дээвэр дээр гарахад алсад нарийн зурвас мэт гялтганан харагдах тэнгисийн хөвөөнөө долгис мэт бургилах уулсын чанад дахь их хотод нэг бус жил үргэлжилсэн домог мэт асар их боловч урьдын эрчээ алдсан дайн цухалдан уухилах бөлгөө. Тосгоны залуучууд эзгүйрсэн, тэдний зарим нэг нь тулалдаанд амь үрэгдсэн мэдээлэл төдийхнийг л бид хоёр дайн гэж төсөөлж байв. Жимсний бат бөх хальс ба том бэлцэнд дайн нэвтрэн ороогүй байсан ажээ. Тэр байтугай сүүлийн үест тосгон дээгүүр нисэн өнгөрдөг дайсны онгоцнуудыг хүртэл бид нар зүгээр л нэг хачин жигтэйхэн шувууд мэт ухаарч байсан юм.

	Үүр гэгээрэхийн өмнөхөн газар доорх хүчтэй нүргэлээн, учир үл мэдэгдэх дүлийрэм тачигнах дуунаас би сэрлээ. Аав ойн ширэнгэ дотор нуугдаад олзоо барихаар үсрэхэд бэлэн байгаа араатан шиг нүдээ шуналтай дүрлийлгэн, шалан дээрх хөнжил дээрээ биеэ хураан сууж байв. Тэгэвч аав хэн рүү ч дайрсангүй, харин гэдрэгээ харж хэвтээд дахин унтаад өгөх шиг боллоо.

	Би чих тавин хүлээсэн боловч газар доор дахин нүргэлсэнгүй. Би хөгцийн үнэр ба дээврийн цонхоор нууцгай тусах мэт сарны зэгэл гэгээнд илт ялгарах нэгэн жижиг араатны үнэр үнэртэх чийгтэй агаараар аальхан амьсгалж, тэвчин хүлээнэ. Хөлс даасан нүүрээ миний хажуу руу шургуулаад унтаж буй дүү маань гэнэт сонстох төдий мэгшив. Тэр маань бас л дахиж газар нүргэлэх болов уу хэмээн хүлээж ядаад тэссэнгүй бололтой үзэгдэв. Би дүүгийнхээ дэрс шиг туранхай нарийхан хүзүүн доогуур гараа хийгээд бүүвэйлж байснаа гарынхаа зөөлөн хөдөлгөөнд тайвшраад унтаад өгсөн байв.

	Сэрэх нь ээ ханын завсраар өглөөний дуртмал гэрэл сацарч, агаар хэдийн халуу дүүгэх ажээ. Эцэг маань гэртээ алга. Хананд өлгөөтэй буу нь ч байдаггүй. Дүүгээ сэрээгээд би агуулахын өмнөх гудамж руу цамцгүй гарав. Гудамж, чулуун шатыг өглөөний нарны туяа гийгүүлжээ. Хааяагүй л бөөн хүүхэд. Зарим нь наранд гялбаад, зүүрмэглэх мэт дороо зогсож, бусад нь нохойгоо газар хэвтүүлээд нохой бөөс хайж, нөгөө хэсэг нь гудамжаар хашхиралдан чавхадна. Томчуул хаана ч үзэгдэхгүй байлаа. Дүү бид хоёр саглагар гавар модны өтгөн сүүдэрт орших тосгоны жижиг төмрийн дархны газар луу шагайж харав. Энэ өдөр харанхуй пүнз дотор нүүрсний хурц дөл ч өрвөлзөхгүй, төмрийн хясаа ч бүлхэлзэхгүй, ер бус борлосон, эцэнхий гараараа час улайссан төмрийг овжин шүүрэн авахаас ч буцахааргүй, бэлхүүсээрээ татсан нүхэн дотор зогсож байдаг төмрийн дархан ч үзэгдэхгүй байв. Өглөөгүүр төмрийн дархны пүнз эзгүй байна гэдэг ер тохиолдоогүй хэрэг билээ. Дүү бид хоёр хөтлөлцөн, дув дуугүй гудамж руу буцлаа. Тосгоны эрчүүд хаашаа ч юм явчхаад, харин бүсгүйчүүд гудамжинд гарахыг хүсэхгүй байгаа бололтой. Ганцхан хүүхдүүд л нарны туяанд умбаж байв. Бүүр түүрхэн зовуурь сэтгэлийг минь давчдуулав.

	Тосгон даяараа ус авдаг усан сан руу хүрдэг чулуун шатан дээр Мицукучи гараа алдлан хэвтэж байв. Бид хоёрыг хармагц огло үсрэн босон, угтан гүйж ирлээ. Харсаар байтал дэлбэрэх нь үү гэмээр хямсгар, давилуун санагдав. Омголтож хагарсан хоёр завжаар нь шүлс хөөсрөн савирчээ.

	— Та нар мэдэх үү? хэмээн миний мөрийг алгадаж, Тануус мэдсэн үү?... гэж Мицукучи хашхирлаа.

	— За тэгээд... гэж би битүүлэг дуугарлаа.

	— Өчигдрийн нисэх онгоц ууланд шөнө унажээ. Тэгээд хамаг эрчүүл буутайгаа ууланд очиж дайсны нисгэгчдийг барихаар эрж байгаа юм байна.

	— Харин тэднийг буудах болов уу? Тэр нисгэгчдийг? гэж дүү маань ихэмсэг дүр үзүүлэн асуув..

	— Юу л бол, тэртээ тэргүй сум ховор тарчиг байхад. Тэднийг барьж авсан нь дээр биз гэж Мицукучи хүлцэнгүй хариулав.

	— Онгоц нь яасан бол? гэж би асуулаа.

	— Жодооны ойд унаж, бут үсэрснийг шуудан зөөгч нүдээрээ харсан байна билээ. Та нар тэр газрыг лав мэдэх байх хэмээн Мицукучи дуржигнууллаа.

	Тийм ээ, би тэр газрыг мэднэ. Одоо тэр ойд өвсний шүхэр шиг жодооны цэцэг дэлгэрсэн байх ёстой. Дараа нь зуны адгаар тэр шүхэр хумин зэрлэг шувууны өндөг шиг хэлбэр бүхий боргоцой болоход нь бид очиж түүгээд их бууны сум болгон нааддаг юм. Үдэш юм уу эсвэл үүрээр манай агуулахад тэрхүү хүрэн суман мөндөр аймаар шунгиналдан буух явдал ч бас байдаг...

	— За мэдэх үү? гэж Мицукучи цайвар ягаан буйлаа цухуйлган уруулаа дарвайлган хэлэв.

	— Мэдэлгүй яах вэ, очих уу? гэж би хариуллаа.

	Мицукучи зовхио үрчлээтүүлж, залирхаг мушийн намайг дуугүй харлаа. Миний шар буцлаад явчхав.

	— Хэрэв очъё гэвэл би гялсхийгээд цамцаа аваад ирье хэмээн Мицукучийг ууртай харж хэлээд, — Намайг орхиод явчихсан ч гэсэн би чамайг дорхноо гүйцнэ гэв.

	Мицукучи ярвайж, гутруу царайлан хэлсэн нь:

	— Явахын хэрэггүй, хүүхдүүдийг ууланд очихыг хориглосон. Тэднийг гадаадын нисгэгчид гэж андуураад буудчихаж мэднэ гэсэн.

	Би өглөөний наранд халсан гудамжны чулуу түшин зогсоод нүцгэн хөл ба чийрэг богино хуруунуудаа толгой унжуулан харлаа. Миний цээжнээ модны шүүс урсах шиг урам минь хугарч, дөнгөж сая алагдсан шувууны зүрх халуу дүүгэх шиг арьс жиргэнэв.

	— Дайсны нисэгчид гэж ямар царайтай улс байдаг бол? гэж дүү асуулаа.

	Би Мицукучигээс салаад, дүүгийнхээ мөрөөр тэвэрч гэр лүүгээ гэлдрэв. Нээрэн тэр гадаадын нисэгчид ямар царай зүстэй, ямар дүр төрхийн улс байдаг бол? Манай тосгоны ойр орчмын ой, талаар нэг дайсны цэрэг нуугдан тэдний арайхан дарах амьсгаа нь юу юугүй хэнхдэг цээжнээс нь чих дүлийрэм писхийн гарах гэж буй мэт санагджээ. Тэр хүмүүсийн хөлсний дур гутам хурц үнэр намрын үнэр шиг хөндийгөөр нэг тархан шингэжээ.

	— Тэднийг алчихгүй бол зүгээр сэн! Бариад аваад ирвэл аятай яа! хэмээн дүү бодлогошрон өгүүлэв.

	Пүү халуунд шүлс завааран, өлссөнөөс гол харлана. Аав бүрэнхий болохоос наана лав ирэхгүй дэг. Бид өөрсдөө л өглөөнийхөө хоолыг хийж идэх боллоо. Бид хоёр агуулахыг тойрч, дэргэд нь цоорхой хувин хэвтэх худаг руу уруудан очиж, өтний гэдэс мэт бэлцгэр, чийг даасан, хүйтэн чулуун дээр гараар тулж, цангаагаа гартал ус уулаа. Дараа нь бид өндгөн тогоогоор ус утган, гал түлж, тутаргын хальсаар хучсан төмснөөс авлаа. Төмсийг угаахад чулуу шиг хатуу санагдаж байв.

	Манай өглөөний хоол жирийн мөртөө хүртээмжтэй болжээ. Дүү маань хоёр гардан аз нь гозойсон араатны шуналаар сэтгэл өегшин төмс барьж бодлогошрон өгүүлсэн нь:

	— Хэрэв нисэгчид жодоо модон дээр гарчихсан бол яана? Би жодоо дээр унтаахай (хэрэм лүгээ төстэй ичээлдэг амьтан) байхыг үзсэн шүү дээ.

	— Одоо жодооны цэцэг дэлгэрсэн цаг болохоор нуугдахад хялбар гэж би зөвшөөрөв.

	— За тэгэхээр унтаахай нуугдсан л хэрэг дээ гээд дүү инээвхийллээ.

	Өвсөн шүхэр мэт цэцэг нэлдээ сагсайсан жодооны мөчир завсар нуугдсан гадаадын нисэгчдийг би төсөөлөн бодов. Хөшиглөн намирах нарийхан ногоон шилмүүсний чөлөөгөөр аав болон тосгоны бусад эрчүүдийг тэр нисэгч мөрдөн ажиглаж байгаа. Тэрхүү нисэгчийн пандгар комбинезонд шигүү наалдсан жодооны цэцэг ичихийнхээ өмнө намрын тарга суусан унтаахайтай төсөөтэй болгох нь зүй.

	— Нисэгч модонд нуугдлаа ч гэсэн нохой үнэрээр нь мэдэж, хуцна гэж дүү итгэлтэй хэлэв.

	Бид хоёр өл залгаад, харанхуй гал тогоондоо тогоо, үлдсэн төмс, давсаа орхин гудамж руу харсан чулуун довжоон дээр сууцгаалаа. Бид хоёр тэнд зүүрмэглэсэн мэт удтал суугаад, үдээс хойш усанд сэлэхээр тосгоныхон цөм ус барьдаг булгийн дэргэдэх усан сан тийш явцгаав.

	Эрэг дээрх хамгийн гөлгөр, өргөн хавтгай хадан дээр Мицукучи шалдан тэрийн хэвтэж, өөрийгөө хүүхэлдэй мэт охидоор илүүлж таалуулна. Чавга шиг улайсан Мицукучи шувуу жиргэхтэй адилхан ход ход хөхрөн, охидын нүцгэн гуяыг үе үе пад падхийлгэн алгадах аж.

	Дүү Мицукучитэй зэрэгцэн сууж, хөгжилтэй наргианыг сонирхон ажиглана. Би мөн л булгийн дэргэд усанд орж нар ус хоёрт хамаг ухаанаа тавьсан доожоогүй амьтдыг усаар баахан цацаад биеэ арчилгүй цамцаа өмсөж гудамжаар нойтон мөр татуулан агуулахын чулуун довжоо руу эргэж ирээд өвдгөө тэврэн удтал хөдөлгөөнгүй суулаа. Хөлчүүрэн халамцах лугаа ухаан санаа бусниасан горьдлого сэтгэлийг минь хөндөх ажээ. Мицукучийн дурыг ийнхүү булаасан жигтэй хачин зугаацалд би ч өөрөө татагдмаар хүслэн төрнө. Гэтэл усанд сэлээд буцаж яваа хүүхдүүдийн дунд хэрзгэр туранхай нүцгэн биеэ ил гарган миний дэргэдүүр өнгөрөхдөө туранхай гуяа хаялах охид ч үзэгдэх бөгөөд сав хийвэл над руу жийргэмшин инээх ба би тэдэн рүү тоглоом тохуу хийсэн үг жижигхэн чулуу хоёроор мөндөр буулган айлгаж байв.

	Би мөн л нөгөө байдлаараа сууж, хүлээдгээрээ хүлээлээ. Хээрийн түймрийн өнгөт үүлс энд тэндгүй нүүж тэнгэрийг бүрхээд, хөндийн дээгүүр жаргаж буй нарны бүгчим улаан туяа туссан боловч томчуул эргэж ирээгүй л байна. Би хүлээсээр галзуурмаар юм шиг санагдав.

	Оройн цагаан гэгээ татаж, хөндийн зүгээс урьхан салхи сэвэлзэн үлээж наранд түлэгдсэн арьс жихүүцэн харуй бүрий боллоо. Түгшин хүлээж цөхрөөд чимээ намдсан тосгонд ноход хуцалдсаар буцаж ирлээ. Тэдний хойноос томчуул явцгаана. Хүүхдүүдийн хамт бөөнөөрөө тэдний өмнөөс гүйж очвол томчуулын дунд өндөр хар царайтай хүн яваа үзэгдсэнд миний айдас хүрч дотор палхийв.

	— Томчуул «олзоо» дундаа хашин өвөл бодон агнахаар яваа мэт амаа буурьтай жимийн, бараг гашуудах мэт бөгтийн алхана. Олзлогдсон хүн нислэгийн хөх саарал торгон комбинезон, хар савхин гуталтай биш, харин хар ногоон өнгийн цэрэг цамц өмд, хүнд болхи муухай шаахай өмссөн байв. Өдрийн сүүлчийн туяа татсан тэнгэр өөд том хар нүүрээ хандуулан, хар арьст хүн хазганан хөлөө чирч явна. Хөлийн нь шагайд бодонгийн хавхны гинж чимээтэй нь аргагүй хангир жингэрхийх ажээ. Томчуулын араас хүүхдүүд бид дуу шуугүй дагалдлаа. Алгуурхан явсаар сургуулийн өмнөх талбай хүрээд цуваа зогсов. Шавааралдсан хүүхдийн дундуур түлхэлцэн шахалдсаар намайг ганцаараа урд нь гарч иртэл тосгоны ахлагч биднийг зайл гэж зандарлаа. Бид талбайн булан тийш гүйлсний модны тариалан руу ухарч очсон газраасаа ер хөдлөлгүй, өтгөрөн бүхий харанхуйн дунд томчуулын зөвлөлдөхийг ажиглан зогсоцгоов. Талбай тийш харсан байшингуудын үүдээр эмэгтэйчүүд гарч ирлээ! Тэд цагаан хормогч дотроо гараа зөрүүлэн зогсож, эрчүүдийн намуухан ярилцахыг сэрэмжлэн сэтгэл түгшин чагнах ажээ. Мицукучи миний араас хажуу руу чанга ёворч, намайг зайдуу гарган, 

	— Негр хүн юм, би бүүр анхнаасаа ингэж бодож байсан юм. Жинхэнэ негр! гэж Мицукучи догдолж чичгэнэсэн хоолойгоор хэллээ.

	— Энэ хүнийг яах бол? Талбай дээр буудаж хороох болов уу?

	— Буудах ий? Ёстой жинхэнэ негр хүнийг буудах гэж үү? хэмээн Мицукучи гайхаж амьсгаа давхцуулан дуу алдав.

	— Тэгэлгүй яах вэ, энэ чинь дайсан шүү дээ гэж би итгэл муутайхан мэтгэв.

	— Дайсан аа? Дайсан гэнэ ээ? Энэ чинь негр болохоос биш ямар юмны нь дайсан байх вэ гэж Мицукучи намайг заамдан нүүр лүү шүлсээ үсчүүлж сөөнгө хоолойгоор халаглан хэллээ.

	— Хөөе хүүхдүүд ээ. Түүнийг хараач! хэмээн бөөн хүүхдийн дундаас дүүгийн хөөрсөн дуу сонстов.

	Мицукучи бид хоёр эргэж харвал нисэгч негр мэгдэж сандарсан томчуулаас зайлж, мөрөө унжуулаад шээж зогсоно. Жаахан азнавал ажилчны хар ногоон костюм маягийн хувцастай бие нь улам харлан өтгөрөх харанхуйд уусчихмаар санагдана. Негр толгойгоо гудайлган удаан шээсэн бөгөөд түүний араас ажиглан буй хүүхдүүдийн санаа алдах нь сэвэлзэх салхинд сонстоход залхуутайяа биеэ сэгсрэв.

	Томчуул негрийг дахин бүчиж аваад бөөнөөрөө алгуурхан буцаад яваад өгөв. Бид араас нь зайтайхан дагалаа. Олзлогдогчийг дагалдагсдын анир чимээгүй цуваа агуулахын булангийн хаалган дээр зогсов. Сайтар ялгаж, хатуу хальсанд нь шигдсэн авгалдайг хүхэр, нүүрстөрөгчөөр устган ариутгасан туулайн бөөрний намрын ургацыг өвөл хадгалахад зориулсан төхөөний хаалга араатны ичээ мэт онгойн харлана. Томчуул баяр ёслол дээр яваа мэт намбархан, негрийг бүсэлсэн янзаараа төхөөн рүү бууж олон цагаан гар сүүтгэнэлдэн нээлхийн зузаан таг тасхийн хаагдлаа.

	Бид чих тавин, төхөөний гонзгой гэгээвчээс нүд салгалгүй ажиглана. Дорхноо улбар шар гэрэл асав. Гэгээвчээр харах зүрх хүрсэнгүй. Сэтгэл тавгүйтэн хүлээсээр бид ядарчихжээ. Гэвч буун дуу сонсогдсонгүй. Харин оронд нь нээлхийн таг сөхөгдөн, төхөөнөөс ахлагчийн бор царай цухуйв. Ахлагч биднийг зандрахад бид гэгээвчээс год үсрэн зайлж юу болохыг ядаж алсаас ажиглахыг горилон холдлоо. Хүүхдүүд урам хугарсан нэг ч авиа гаргалгүй гудамжаар зугтан одохдоо энэ шөнө муухай зүүд зүүдэлнэ гэхээс цээж нь дэлбэрэх гэж байв. Хөлийн пижигнэх чимээгээр үүссэн айдас тэдний араас элджээ.

	Ганцхан Мицукучи л агуулахын зэргэлдээх гүйлсний модны тариаланд нуугдаж, томчуул олзлогдсон негрийг хэрхэхийг цаашид ажиглахаар шийджээ. Дүү бид хоёр агуулахын гол хаалга руу эргэж ямагт чийгтэй байдаг хэрсгээс барин өгсөж гэртээ оров. Одоо бид олзлогдсон хүнтэй нэг байшинд суух болох нь дээ. Хашхирах нь дээр дуулдах болов уу, юутай ч бид нисэгч негрийг хорьсон төхөөний яг дээр нь унтах нь байна, бидний хувьд энэ бол ёстой гайхамшигтай амь дүйсэн, ер нь л байж боломгүй явдал байлаа. Догдлох, айх, баярлах зэрэгцсэнээс миний шүд тачигнаж, дүү хөнжилдөө шурган эвхрээд халуун ханиад туссан мэт дагжина. Гэвч ядралыг давж хүнд буугаа мөрөвчилсөөр аавыг гэртээ ирэх агшинд хүлээн бид хоёр манайд хэр зэрэг аз тохиолдсоныг ухаарч бие биеэ харан инээвхийлнэ.

	Бид хоёр гол зогоохоос гадна сэтгэлийн донсолгоогоо намдаахаар хорчийж хатуурсан хүйтэн төмсний үлдэгдлийг дуусгахаар идэж эхэлтэл шаналгаат хүлээлтийн эцэс болж аав шатаар өгсөн ирэв. Аав ханын дэргэдэх жаазанд буугаа тавьж шалан дээр дэвссэн хөнжил дээр суухыг бид хоёр ширвээтэн чичирч ажиглалаа. Бид хоёрын төмс идэж байсан тогоо руу аав нэг ч үг дуугаралгүй харна. Аав үхтлээ ядарч сэтгэл нь догдолсон юм шиг надад санагдав.

	— Цагаан будаа дууссан юм уу? гэж аав над руу харж ширүүн хялгас сэрвийлгэсэн төвөнхөө товойлгон урамгүй, энэлэнгүй дуугаар асуулаа.

	— Дууссаан гэж би аяархан хариулав.

	— Арвай яасан бэ?

	— Бас л дууссан гэж би уцаарлан хариуллаа.

	— Аа өнөө... нисэх онгоц яасан бэ? гэж дүү халшрангуй асуув.

	— Шатсан. Ойд түймэр авалцсан.

	— Тэр аяараа юу? гээд дүү урт амьсгаа гаргалаа.

	— Зөвхөн сүүлний залуур нь л үлдсэн байна билээ.

	— Сүүлний залуур... гэж дүү их замд яваа юм шиг давтав.

	— Бусад нисэгчид нь яасан бэ? Ганц энэ негр нисэж ирээгүй биз дээ? хэмээн би асуулаа.

	— Нөгөө хоёр нисэгч амь үрэгджээ. Энэ нь шүхрээр буусан юм байна.

	— Шүхрээр... гэж дүү хорхойтон сунжруулав.

	— Одоо энэ хүнийг яах юм бэ? гэж би зүрхлэн асуучихлаа.

	— Хотоос шийд иртэл хооллох л болно доо.

	— Зүгээр хооллоод л байх гэж үү? Мал шиг үү? гэж би хачирхан лавлав.

	— Энэ чинь араатнаас ер ялгаагүй хэмээн аав үнэнээсээ хэллээ.

	— Харвал зүгээр юм сан! гэж дүү юү гэхийг нь тандан аавыг харахад, аав дуугарсангүй, зөвхөн амаа цухалдангуй жимийж шатаар буув.

	Аав хөршийнхөөс ногоо, тутарга зээлж авчраад зөндөө ногоотой будаа чанаж өгөхийг хүлээж, дүү бид хоёр ор болох жааз дээрээ суулаа. Бид хоол ч идэх хүсэлгүй болтлоо ядарчээ. Бидний булчин шазав татавхийн бид хоёр их дэвэрч хөөрсөн байлаа.

	Негрийг хооллох юм бий!... Би гараараа хэнхдэгээ чанга базлав. Хувцсаа хуу татаж хаяад хашхирмаар байсан билээ.

	Араатны нэг адилаар негрийг хооллох гэнэ...

	Аав намайг нар битүүнээр дуугүй угзачлаа. Дөнгөж үүр хаяарч байв. Ханын ан цаваар хурц гэрэл, үнсэн саарал манан тусна. Би хүйтэн хоол яаруу сандруу үмхэлж, сүүл сүүлдээ нойр сэргэлээ. Аав буугаа үүрч, баадантай идэх юм бүслээд миний идэж дуусахыг хүлээн нойр алдсанаас сүүмийж булингартсан нүдээр намайг харна. Түүний хөлд уранхай тааран хүүдийд боолттой солонгын хуйлсан арьс хэвтэнэ. Би арьсыг хараад бид хот орох нь гэдгийг ухаарч амьсгаа дээр гарав. Хотын удирдлагад негрийн тухай мэдээлэх гэж явах болжээ.

	Асуумаар юм аман дээр гарч ирээд миний залгих удаашрахад аавын ширүүн сөрвөгөр сахал ургасан эрүү нь тариа зажлах мэт дээш доош хөдлөхөд нь нойргүй хоносноос цухалдаж байгааг би ойлгов. Негрийн тухай шалгааж болохгүй. Өчигдөр орой хоолны дараа аав буугаа цэнэглээд шөнийн харуулд гарсан юм.

	Дүү маань нигшмэл өвс үнэртсэн хөнжилдөө шурган унтсаар л байлаа. Би өглөөнийхөө хоолыг идэж дуусаад чимээ гаргаж дүүгээ сэрээхгүйг хичээн өлмий дээрээ гишгэлэн явлаа. Би тод ногоон өнгийн даавуу цамцаа өмсөөд жирийн өдөр хэрхэвч хөлдөө хүргэдэггүй биеийн тамирын даавуун шаахайгаа өмсөж боолттой арьсыг мөрөн дээрээ шидээд шатаар гүйн буув.

	Чийг даасан гудамжнаа будан манан тогтуухан хөөрч утаа униарт хучигдсан тосгон амгалан нойрсох ажээ. Азарган тахиа донгодож цуцаад хэдийн дуугаа хурааж, ноход ч хуцахгүй байв. Би буу барьсан эрийг харлаа. Тэр хүн агуулахын булан дахь гүйлсний мод түшиж толгойгоо унжуулан зогсжээ. Аав харуулын хүнтэй хэдэн үг аяархан солилцлоо. Би шарх мэт онгойж харлах зоорины гэгээвч тийш ширвээтэн хяламхийн харав. Негр нисэгчийн гар намайг барих гэж сарвайж байх шиг надад санагдав. Би шалавхан буруу харав. Бид халтирч ойчихгүйг бодож гудамжаар болгоомжлон гишгэж явахад нар өтгөн буданг нэвтлэн үүлэн чөлөөгөөр биднийг төөнөж гарав.

	Төдхөн бид хоёр уулын хярын зам чиглэн цуур модон ойн гүнд орж гутлын уланд наалдсан улаан шавар бүхий уулын хэжлүүр дэх ширэнгийг давчиж гаргасан жим даган явахад дахин шөнийн харанхуйд орчих шиг болов. Бараг борооны дусал шиг ширхэгтэй, төмөр амтагдсан манан амьсгаа давчдуулж, үс норгон цамцны захын дээр жинжүү адил сор татуулж үрчлээтүүлэн харлуулна. Унаж нигшсэн навчсын дороос булгийн ус шүүрэн даавуун шаахайг нэвтлэн, хөл хайрах боловч багсайн ургасан бүдүүн халуун оймын төмөр шиг хатуу ишинд шархдаж газар шигдсэн үндэснүүдийн завсар нуугдаад нүдээ дүрлийлгэн дайрахад бэлэн байх бамбай хоншоорт могойнд өртөхгүйг юу юунаас илүүтэй хичээнэ.

	Бид манан сарниж гэгээ татсан өндөр бус холимог ойн чөлөөний дагуух зам дээр гарч ирмэгц би цамц өмд дээрх усан дусал, наалдсан хошоон бутны үрийг сэгсрэв. Тэнгэр цэлмэг, цэнхэртэн тунарна. Хөндийн ард орхигдсон уурхайд бидний түүдэг байсан зэсийн хүдрийн хэлтэрхий лүгээ адилавтар өнгөтэй алсын уулсын хэлхээ наран дуртмал тэнгис бидний зүг давлагаалан айсуй мэт харагдана. Харин дараахан нь жинхэнэ тэнгисийн цагаарах зурвас нүднээ туслаа.

	Эргэн тойронд газар сайгүй шувууд жиргэж нарсны орой салхинд шуугина. Аавын уланд гишгэсэн навчис доороос намайг агшин зуур айлгах талын үнсэн зэгэл оготно зүг зүгт чавхдан, аранзал улаан навч нахиагаар чимэгдсэн багсгар бутны ширэнгэд орж алга болно.

	— Негрийн тухай хэлэхээр бид хот орж байна уу? гэж би аавын тэнхээтэй ууцыг харан асуув.

	— Аан? гэж аав лавласнаа — Тийм ээ... гэлээ.

	— Тэгээд дараа нь манай руу цагдаагийнхан ирэх үү?

	— Мэдэхгүй ээ гэж аав энэлэлтэй дуугарч, 

	— Одоогоор нутгийн захиргаанд дуулгаагүй байна, бүү мэд дээ гэв.

	 

	— Түүнийг байнга тосгонд байлгаж, хооллож болохгүй. Аюултай шүү... гэж би хэллээ.

	Аав дуугарсангүй. Өчигдөр орой негрийг тосгон руу авчрах үеийнх шиг бас айх гайхах сэтгэл зэрэгцэн төрөв. Сониноос негр төхөөнд одоо юу хийж суудаг бол? Хэрэв тэндээсээ гараад ирвэл хүн амьтан, анч нохдыг ч алж хядаж, байшин байрыг шатаах болно. Би энэ тухай бодохыг хүссэнгүй, тэртэй тэргүй хамаг бие салгалан аймшигтай байлаа. Би аавын түрүүнд орж уулын урт хяр дагаж бэл рүү уруудан амьсгаадан гүйв.

	Биднийг дахин тэгш зам дээр гарч ирэхэд нар нэлээд дээр хөөрчээ. Замын хоёр хажуугаар урссан шинэхэн цус мэт улаан шавар наранд улайрна. Бид хоёр нарны төөнөм халуун илчинд толгой нүцгэн алхаж авай. Богинохон зассан үсэн дороос хар хөлс цутган хацар даган урсана.

	Хот ороод багачуул хөвүүдийн өдөж сөдөхийг би үл тоомсорлон аавдаа наалдан алхлаа. Хэрэв аав яваагүй сэн бол тэд нар элэг барьж над руу чулуу нүүлгэх байсан биз. Цохны нэгэн төрөл өвөг хорхой нүдэнд хэрхэвч үл дасах үдийн наран гийсэн хотоор нэг язганалдагч муухай харцтай хатангир амьтан болох хотын хүүхдүүдийг эгдүүцэн жигшиж явав. Хэрэв харанхуй мухлагуудын мухраас томчуул биднийг ажиглан байгаагүй сэн бол энэ өдөн хатгагчдын хэнийг нь ч гэсэн салам нүдэж омгийг нь дарах зүрх надад байсан билээ.

	Хотын захиргааныхан завсарласан байв. Бид хоёр хотын захиргааны өмнөх талбай дээрх хөөрөг дарж ханатлаа ус уугаад дараа нь нарны халуун туяа туссан цонхны дэргэдэх сандал дээр сууж удаан хүлээв. Тийн байтал өвгөжөөр түшмэл гарч ирэв. Аав түүнтэй аяархан ярилцсаар хотын даргын өрөө рүү явцгаав. Би солонгын арьстай боодлоо авч олон жижиг хил бүхий цонх руу очлоо. Арьснуудаа тоолж аавын дээр бүртгүүлэх ёстой байв. Зузаан нүдний шил бүхий эмэгтэй арьс тоолон бүртгэхийг би анхааралтай ажиглалаа.

	Тэр ажлыг дуусаад өөр юу хийхээ огт мэдэхийг болилоо. Аав гарч ирээгүй байв. Бидэнд хотоос шинэ тогтмол мэдээ хүргэж өгдөг цорын ганц танилаа олохоор шаахайгаа бариад нүцгэн хөлөөрөө шал алгадан хонгилоор алхаж гарав. Манай тосгонд их багагүй тэр өрөөсөн хөлтэй эрийг «бичээч» гэдэг болсны учир нь гэвэл сургууль дээр эмнэлгийн үзлэг болоход тэр хүн эмчийн хэлсэн бүгдийг бичдэг байсан билээ.

	— Аа, мэлхийн зулзага ирээ юү? гэж чанга хэлээд бичээч халхавчийн цаанах ширээний араас босоход нь дотор жаахан арзасхийв. Бид түүнийг бичээч хэмээн нэрлэдгийн адил энэ хүн тосгоны хүүхдийг цөмийг нь мэлхийн зулзага хэмээн нэрлэдэг, тэгэхээс өөр арга үгүй байдаг биз дээ. Гэлээ ч би түүнийг олж чадсандаа баяртай байв.

	— Та нар негр баривчилсан гэл үү, мэлхийн зулзага аа? хэмээн бичээч модон хөлөөрөө шал тог тогхийлгэн хэллээ.

	— Тэгсэн гэж би шар шар толбо болсон сонины цаасанд боолттой өглөөний зууш тавиатай ширээг нь тулан зогсож хариулав.

	— Мундаг юм хийж дээ!

	Би бичээчийн цусгүй цонхир уруулыг харан буурьтай том хүний ёсоор зөвшөөрсний тэмдэг болгон дохиод, лужир том хар хүнийг нар жаргах үеэр тосгонд араатан шиг хэрхэн авчирсан тухай яриа үүсгэе гэж хүсэвч зохистой үг олж чадсангүй.

	— Түүнийг алах уу? гэж би асуулаа.

	— Мэдэхгүй. Одоо л нэг тийш нь болгох биз гээд бичээч хотын даргын өрөө рүү эрүүгээрээ заав.

	— Эсвэл хотод авчрах юм болов уу? гэж би лавлав.

	— Сургууль хаалаа гэж чи баярлаж байх шив дээ. Танай тэр эмэгтэй багш нар гэж залхууч улс юм. Гомдол гаргахдаа л сайн, зай бол гэхээр ер хөдлөхгүй шүү. Тосгоны хүүхдүүд бохир балиар, өмхий, самхай, дургүй хүрмээр байдаг хэмээн бичээч асуусныг хариулахаас булзааруулан хэллээ.

	Би хир даг болсон хүзүүнээсээ зовж, өдөж харгах янзтай өлсхийж хүчлэн инээмсэглэв. Бичээчийн сарийсан эв дүйгүй модон хөл ширээн дороос тог тогхийн цухуйлаа. Энэ эр суга таяг, хиймэл хөлийнхөө дэмээр эрүүл баруун хөл дээрээ уулын замаар догонцон явахыг нь харахад бахтай санагддаг боловч сандал дээр суухад нь түүний хиймэл хөл хотын хүүхдүүдийн адил нэг л эвгүй зэвүүн харагддаг юм.

	— Сургууль хаагдсан нь сайн болж дээ. Хир буртагтайгаа холилдож ангид сууснаас дураараа эрхэлж явбал дээр байхгүй юу хэмээн бичээч хиймэл хөлөөрөө дахин шал тогшин хөхрөв.

	— Манайхны эмэгтэй багш нар ч балиар гэж би хэллээ.

	— Тэд нээрээ л зэрэмдэг бөгөөд бохир улс байсан юм.

	Бичээч тас тас хөхрөв.

	Тэгтэл аав хотын даргын өрөөнөөс гарч намайг зөөлөн дуудав. Бичээч миний мөрийг алгадахад би гарыг сэгсэрч зайлуулаад холдон одов.

	— Олзлогдогчийг алдчихав аа, мэлхийн зулзагаа хэмээн бичээч араас хашхирлаа.

	— Негрийг яахаар шийдсэн бэ? гэж бид наранд шарагдах хотын гудамжинд гарах үед би ааваас асуув.

	— Хариуцлагаас мултарлаа, тэгээд л тэр хэмээн зэмлэл хүртээх мэт аав ширүүн бувтналаа. Тийн өгүүлэх өнгийг сонсоод зориг мохсон миний бие гудамжаар хотын муруй саруй моддын сүүдэр даган үг дуугүй алхлав.

	Би хотын дүүргийн гүүрэн дээр очиход аав намхан хашлага дээр дув дуугүй сандайлан сууж боолттой хүнсээ өвдөг дээрээ тавиад задаллаа. Аавыг цаана нь гартал шалгаая гэсэн бодлоо орхин тийм ч цэвэрхэн биш гараа сарвайв. Бид хоёр бас л хар цагаан үг дуугаралгүй чанамал тутаргын өнхрүүш боовоо идэцгээв.

	Бид хүнсээ идэж нэгэнт дуустал шувууных шиг хөөрхөн бөндгөр толгойтой бүсгүй гүүрэн дээр гарч ирдэг байна. Би шалавхан өөрийгөө ямар харагдах, ямар хувцасласныг ажвал хотын аль ч хүүхдээс илүү ялгаатай байна гэж бодлоо. Би даавуу шаахайтай хөлөө урагш тавиад бүсгүйг дэргэдүүрээ өнгөрөхийг хүлээв. Миний чихэнд халуун цус жиргэнэх аж. Бүсгүй хэсэгхэн зуур над дээр харц тогтоосноо хөмсөг зангидаад хажуугаар шурдхийн өнгөрдөг байна. Миний идэх дур төдхөнөө гутлаа. Би гүүрний үзүүрийн нарийн шатаар ус уухаар уруудав. Эрэг дээр хорчгор шарилж өтгөн ургажээ. Би хөлөөрөө түүнийг баруун зүүн тийш нь хугачин налуулж голын зах руу гүйж хүрвэл ус хар хүрэнтэн булингартсан аж. Би яасан ч арчаагүй хөөрхийлөлтэй амьтан бэ гэх бодол төрж билээ.

	Бидний хөлс дааварласан тослог нүүрэнд тоос, ургамлын хаг наалдан, чилсэн хөлөө чүү чаа зөрүүлж тавьсаар уулын хяр дагасан замаар гарч цуурын ойг нэвтлэн тосгоны зүг уруудахад үдшийн бүрий хөндийгөөр нэг тунаран өдөржин шарсан нарны хурц илч буураагүй тул газраас хөөрсөн өтгөн манан таатай байв.

	Аав ахлагчид илтгэхээр явж би агуулахын дээд давхарт гарлаа. Дүү маань орондоо суугаагаар унтаж орхижээ. Би мөрнөөс нь угзрахдаа дүүгийнхээ хариугүй туранхайг мэдлээ. Миний халуун гар хүрэхэд бие нь үл ялиг жирвэсхийж, агшин зуур нүдээ нээхэд нь алжаал айдас хоёр зэрэгцэн мэлтэсхийв.

	— Негр яасан бэ? хэмээн би асуулаа.

	— Хонгилдоо л унтаж байна тэгээд л тэр гэж дүү хариулав.

	— Ганцаараа аймаар байв уу? гэж би эелдэгхэн асуув.

	Дүү маань төлөв байдлаар толгой дохилоо.

	— Мицукучи негрийг үзсэн үү?

	— Хүүхдүүдийг талбай руу ирэхээр нь л аашлаад байх юм. Хотоос улс ирж аваачих юм болов уу гэж дүү илтэд харамсан өгүүлэв.

	— Тодорхойгүй л байна.

	Аав хуурай хүнсний мухлагийн эзэгтэй хоёр чанга чанга ярилцсаар доод давхарт орж ирлээ.

	— Би төхөөн рүү идэх юм хүргэж өгч болохгүй. Би эмэгтэй хүн, зүйд нийцэхгүй. Танай хүү л оруулж өгөг гэж тэр эмэгтэй шаргуу зүтгэх аж.

	Би бөхийн гутлаа тайлж байснаа энэ үгийг сонсмогц шалавхан өндийлөө. Дүү булбарай гараараа намайг чанга тэврэв. Би хөмхийгөө зуун аавын юу гэхийг хүлээлээ.

	— Хөөе чи буугаад ир! гэж аав хашхирмагц би шаахайгаа шалан дээр хаяад шатаар доош гүйв.

	Аав хуурай хүнсний мухлагийн эзэгтэйн авчирсан сагс руу бууныхаа бөгсөөр заав. Би дуулгавартай толгой дохиж сагсыг авлаа. Бид хоёр агуулахаас дув дуугүй гарч манан дунд орчхов. Агаар сэрүүдсэн боловч гудамжны чулуун дээр гишгэхэд өдрийн бүлээн нь арилаагүй аж. Агуулахын дэргэд харуул байсангүй. Төхөөний гэгээвчээр тусах сүүмгэр гэрлийг хараад хамаг бие хордсон мэт ядарснаа мэдлээ. Гэвч би анх удаа негрийг дэргэдээс нь үзэх болсноо төсөөлөхгүй сэтгэл хөдөлж арай л шүдээ хавирсангүй явав.

	Аав чийг даасан сүр бараатай цоожийг түлхэж төхөөн рүү шагайгаад буугаа зэхэж дотогшоо буув. Би манан дунд явган сууж хүлээлээ. Миний хөл чичирч байсан бөгөөд намайг ажиглаж буй олон нүд харчих вий гэхээс ичмээр байв.

	— Нааш ир! гэх эцгийн бүдэг дуу сонстлоо.

	Би идэх юмтай сагсыг элгэндээ наан богинохон шатаар төхөөн рүү буув. Бүрхүүлгүй цахилгаан дэнгийн ёлтгор гэрэлд олзлогдогч хоёр гараараа өвдгөө тэврээд эрүүгээ тавин явган суужээ. Негрийн хөлийг баганатай холбосон бодонгийн хавхны бүдүүн гинж миний анхаарлыг шууд татлаа. Олзлогдогч суугаа чигээрээ надад нэг л салж ядсан тогтуун харц тусгав. Бүх цус нүүр лүү маань хөөрөх шиг болон манараад явчихлаа. Би нүд буруулан нуруугаараа хана налж негрт буугаа чиглүүлэн зогссон аавыгаа харлаа. Аав эрүүгээрээ дохив. Би нүдээ бараг анин урагш алхаж хоол бүхий сагсыг негрийн өмнө тавилаа. Дараа нь би зүрх алдан хойш ухрав. Гэв гэнэтийн аймшиг гэдэс дотрыг минь урвуулж хөрвүүлэн огиудас хүрлээ. Негр сагсыг гөлрөн ширтэх аж. Алсад хаа нэгтээ нохой хуцна. Гадаах талбай дээр нам гүм байна.

	Негрийн нүд салгахгүй ширтэх хүнс бүхий сагс гэнэт миний хорхойг хүргэлээ шүү. Негртэй адилаар би сагсыг өлөн зэлмэн нүдээрээ харж билээ. Сагсан дотор хэд хэдэн чанасан тутаргын боов, сайхан шарсан загас, ногоотой жигнэсэн мах, дэрвэгэр амтай домботой ямааны сүү байв. Негр намайг төхөөнд ороход л сууж байсан тэр хэвээрээ сагсыг удтал ширтсээр агаад адаг сүүлд нь би өөрөө ч өлсөхийн зовлон амсаж эхэллээ. Негр бидэнд эгдүүцсэн хийгээд оройн зоогийг чамлаж огт гар хүрэхгүй бололтой гэж надад бодогдов. Ичих сэтгэл намайг эзэмдлээ. Хэрэв негр оройн хоол идэхгүйд хүрвэл ийм сэтгэл аавд ч бас төрж мэднэ. Шившгээ тарьж, арга тасрахдаа энэ минь туйлж гарвал хор нь буцалсан томчуул зүй бус аашилж хамаг тосгоныг бужигнуулбал ямар олиг байх вэ. Энэ негрт хоол өгье гэдэг булай бодол хэний толгойд орсон юм бол?

	Тэгтэл негр жигтэйхэн урт гараа сунгаж үсэрхэг барвагар хуруунуудаараа домбыг авч үнэрлэв. Дараа нь домбо хэлтийлгэн хаймар шиг памбагар уруул нь ангайн машины эд анги мэт жигд нямбай, бие биедээ шахсан том цагаан шүднүүд ярагдан дарвагар ягаан ам руу нь сүү юүлэгдэхийг би нүдээр үзлээ. Угаалгын тосгуурт хөөстэй ус цутгах мэтээр негрийн хоолой дотор хол холхийж болц хэтэрсэн жимсний нялцгай шиг өтгөн сүү завжнаас нь урсан хүзүү ба задгай хэнхдэгийн нь гялтгар хар арьсан дээр нь дусал дуслаар бөнжгөнөх ажгуу. Догдолсноос миний уруул ам хатаж, ямааны сүү гэгч гойдын сайхан шингэн эд мөнийг би анх удаа л мэдлээ.

	Чингээд негр домбыг огцом тагхийлгэн сагсанд буцааж хийв. Одоо түүний хөдлөх нь түрүүчийнх шиг тээнэгэлзэх байдал огт үгүй болжээ. Том гарт атгагдсан тутаргын боов жижигхэн чихэр мэт харагдана. Гялалзсан шүд нь загасны толгойг шажигнуулан зажилна. Би хана налаад аавтай зэрэгцэн зогсож, негрийн эрчимтэй зажлах эрүү амыг өөрийн эрхгүй шагшин ажиж байв. Бид хоёрыг огтхон ч анхаарахгүй амь тавин үмхлэх бөгөөд өлсөж гол харлах боловч би түүнийг сайтар харж амжив.

	Зөв хэлбэрийн толгой нь тачирхан бужгар үстэй ажээ. Галын дөл мэт жижиг жижиг мушгирсан хар үсний нь эргүүлэг чононых шиг соотгор чихэн дээгүүр нь сөрвийжээ. Хоолон хэнхдэгийн нь арьс, дотроосоо нил өнгөөр туяарах мэт бөгөөд гялталзсан лухгар хүзүүгээ эргүүлэх бүрд нь гүн үрчлээ гарахад миний дотор эвгүй оргино.

	Би нулимс гүйлгэнэн халуу оргисон мэт нүдээрээ тэр негрийн махчны хомхойрлоор идэж байгааг нь харахад миний төсөөлөлд тосгоны жирийн хоол далайн чанад дахь тансаг идээ зоог болон хувирч байв. Хэрэв сагсан дотор үмх юм үлдвэл төхөөнөөс гаруутаа л би сэм баярлан чичгэнэсэн хуруугаар шүүрэн авч залгина гэдгээ мэдэж байв. Гэтэл негр бүгдийг хуурайлаад зогссонгүй ногоотой жигнэсэн махны тавгийг хуруугаар арчиж долоолоо.

	Аав ташаа руу ёвроход олиггүй мөрөөслөөс минь салгасан юм шиг болж ичих гонсойх зэрэгцэн негр лүү очиж сагсыг авлаа. Тэгээд эцгийнхээ бууны хамгаалалт доор негрийн хажуугаас эргэж шатан дээр гишгэх гэтэл аяархан бүгшүүлэн ханиалгах сонстов. Би таварцаглан, жийргэмшиж нуруу руу хүйт оргилоо.

	Би шатаар өгсөж дээд давхарт гартал баганын цөмөрхийд санжганаж байдаг өнгө алдан харласан толинд тусах сүүдгэр гэгээ дундаас жимийж цайсан уруул, татганаж татвалзсан хацар бүхий цонхигор царайтай өрөвдмөөр бяцхан япон хөвүүн намайг тосон гарч ирэв. Би доромжлогдон гутрал амсаж цурхиран бархирмаар болсноо биеэ барьж тэнхэл алдарсан гараа унжуулсаар яагаад ч юм хаалттай байгаа өрөөнийхөө хаалгыг түлхэв. Дүү минь айж дүрлэгэнэн гялтганах нүдээр харж орон дотроо сууж байв.

	— Чи хаалгаа хаагаа юу? хэмээн айж өмөлзөх хошуугаа дүүдээ мэдэгдэхгүйн тулд би зэвүүрхсэн янзаар амаа мурийлган асуулаа.

	— Тийм ээ гэж дүү аймхайгаасаа ичингүйрэн доошоо харж, — Цаадах чинь ямар хүн бэ? гэв.

	— Тас хар юм гэж эцэж ядрахын туйлд хүрсэн би хариулав.

	Үнэндээ ч би тарчилж гүйцсэн байлаа. Хот явж ирэх, негрийг хооллох гэхчлэн өдөржний бүх дарамтын дараа ядарч туйлдаад бие хүнд оргин хэт их ус нэвчсэн далайн сархинцаг шиг болтлоо нэвсэрчээ. Би дахин шалгаавал хариулах дургүй гэдгээ өөрийн бүхий л төрхөөр таниулан хуурай өвс, ойн ургамлын сэвсгэр үр шавсан цамцаа тайлж даавуугаар хөлөө арчих гэж бөхийв. Дүү уруулаа шөмбийлгөж нүдээ бүлтийлгэн намайг зовуурьтайгаар ажиглах ажээ. Би дүүтэй зэрэгцэн хэвтээд хөлс ба оготнын үнэр шингэсэн хөнжилд нүүрээ шургуулав. Дүү миний мөрөнд өвдгөө наалдуулан суугаад цааш нь шалгаах гэсэн шинжгүй таг дуугүй намайг харна. Би яг л халуураад хэвтэж байсан шигээ байв. Тэгэхэд би ганцхан л нойрсох хүслэн болж байсан шиг бас л унтмаар байлаа.

	Маргааш өглөө нь би оройхон босов. Агуулахын өмнөх талбайн зүгээс ямар нэгэн шуугиан сонстоно. Аав ч, дүү ч гэртээ алга. Халуу оргисон зовхио арайхийн нээгээд хана руу харвал аавын буу ч бас байдаггүй. Байнга буу тавиатай байдаг жаазны зэргэлдээх хоосон зайг харан талбайгаас сонстох чимээ чагнах зуурт миний зүрх улам түргэн түргэн лугшиж буйг мэдлээ. Би орноос год үсрэн босож цамцаа шүүрч аваад шатаар дэгдэн буув.

	Талбай дээр томчуул ба жижигхэн халтар нүүрээ сандрангуй өлийлгөсөн хүүхдүүд шавааралджээ. Мицукучи, манай дүү хоёр бөөн улсаас онцгойрч төхөөний гэгээвчийн дэргэд явган суужээ. «Нуугдаж харж байна» хэмээн уцаар хөдлөн бодоод харайлгаад очъё уу гэтэл төхөөн рүү орох үүдний зүгээс бичээч суга таягаа зөөлөн тулан толгойгоо гудайлгасаар гарч ирлээ. Миний сэтгэлийг хэрцгий ёрын муухайгаар тамирдуулсан цөхрөл шалба ороолгох шиг болов. Гэтэл бичээчийн хойноос негрийн хүүрийг гаргаж ирсэнгүй. Аав буугаа таараар далдалж мөрөн дээрээ тавиад төхөөнөөс гарч ирлээ. Аавын ард ахлагч явна. Тэд хоорондоо аяархан ярилцах аж. Миний хоёр хажуу гуя руу буцалсан ус мэт халуун хөлс урсахыг мэдэрч гүнзгий санаа алдав.

	— Хараач, хараач! хэмээн Мицукучи над руу хашхирлаа.

	Би гудамжны халуун чулуун дээгүүр мөлхөн газрын хөрстэй тэгш орших төхөөний гэгээвчээр шагайж харав. Харанхуй ёроолд негр цохиулж унасан адгуус мэт арчаагүй эвхрэн хэвтэнэ.

	— Жанчаа юу? Хүлж байгаад балбаа юу? гэж би уурсан чичирч газраас босонгуут асуув.

	— Тэгж үү? Жанчиж гэнэ ээ? гээд л Мицукучи миний уур уцаарыг дагалдуулан дайчин төрх гаргаж царай догшрон шазуур зуулаа.

	— Салам нүджээ! гэж би орь дуу тавилаа.

	— Даанч дээ нүдлээ гэж үү? хэмээн Мицукучи харамсан хэлээд Миний бодоход тэд зүгээр л харахаар орсон дог. Барааг нь харахтай зэрэг мань эр сүрдэн унасан хэрэг гэв.

	Тэгэхэд нь миний уур дарагдаж би учраа олохгүй толгой сэгсрэв. Дүү намайг ширтэн харна.

	— Тэгвэл яах вэ зүгээр гэж би түүнд хэлэв.

	Нэг жаал хүү миний хажуугаар гарч гэгээвчээр харах гэхэд нь Мицукучи түүнийг дуу алдтал нь хажуу бөөр лүү нь өшиглөв. Мицукучи негрийг гэгээвчээр харах дархан эрхийг биедээ олгож тэр эрх дарханд нь халдах гэсэн хэнийг ч болов хосыг нь урт авна.

	Би Мицукучийг орхиж томчуулыг тойруулаад тэдэн лүгээ хөөрч буй бичээч рүү дөхөж очив. Бичээч намайг тосгоны жирийн нэг нусгай жаал шиг үзэж өчүүхэн ч тоохгүй байгаа нь миний биеэ тоох сэтгэлийг хөндлөө. Ямар ч атугай бид хоёр түнш улс. Гэвч одоо бие тоох, сэхүүн загнах тухай бодох цаг биш дээ. Би томчуулын араас толгойгоо шургуулан ахлагч бичээч хоёр юун тухай ярьж байгааг нь чагнав.

	Бичээчийн ярианаас үзвэл хотын захиргаа ба цагдаагийн салбарын аль нь ч гэсэн олзлогдсон негрийг яах учраа олохгүй байгаа гэнэ. Негрийн тухай мужийн захиргаанд мэдээлэхэд хариу иртэл байлгаж байх үүргийг тосгонд даалгажээ. Ахлагч олзлогдсон негрийг тосгонд агуулж хооллох боломжгүй гэж бичээчид татгалзана. Тэрчлэн уулын урт замаар тосгоныхон түүнийг харгалзан хүргэх хүч хүрэлцэхгүй, мөн удаан үргэлжилсэн бороо ба үерээс болж хот орох зам муудсан гэж батлах ажгуу.

	Гэвч бичээч жижиг хүнд сурталтны араншнаар ихэмсэг захирангуй өнгөөр өгүүлэхэд томчуул маань эрхгүй захирагдана. Мужийн захиргааны шийд гартал негрийг тосгондоо байлгах нь илт болмогц би гонсойж мэгдсэн томчуулыг орхиод төхөөний гэгээвчийн дэргэдэх байрыг халаагүй эзэгнэсэн дүү, Мицукучи хоёр тийш гүйлээ. Томчуулын битүүлэг түгшүүр надад шилжиж нэгэн горьдлого сэтгэлийг минь эзэмдэх болов.

	— За яав, алахгүй нь уу? Негр чинь дайсан биш шүү дээ гэж Мицукучи ёсорхог хэвлүүн хэллээ.

	— Түүнийг өрөвдмөөр юм гэж дүү баясалтай өгүүлэв.

	Гурвуул духаараа мөргөлдөн гэгээвчээр шагайвал негр өнөөх янзаараа хэвтээд цээж нь дээш доош түнхэлзэн жигд амьсгалж байгаа харагдсанд сэтгэл өегшин санаа алдацгаав. Тэр хооронд бусад багачууд бүүр бидний хөлийн хажууд мөлхөж иржээ. Тэд бидний байдалд дургүйцсэнээ илтгэн ямар нэг юм шивэр авир гэцгээхэд Мицукучи шалмаг ухасхийн босож, тэднийг зандарвал өнөөдүүл гоморхон орилолдсоор зүг бүр тийш бут үсэрлээ.

	Түдэлгүй бид гурав хөдөлгөөнгүй хэвтэх негрийг харахаас уйдсан боловч эрх дархтай байраа орхисонгүй. Хүүхдүүд харгил, гүйлс, цэцэггүй жимс, шавдал тэргүүтнээр гар цайлгаж байвал гэгээвчээр харуулна гэж Мицукучи хэлэлцэж тохиролцов. Тэд олзлогдсон негрийг хараад догдолж гайхсанаас шилэн хүзүүгээ хүртэл минчийж улайн хацрынхаа тоосыг арчсаар босож гэгээвчээс холдоно. Мицукучид шахагдан эцэнхий бөгсөө над руу харуулан тугдайлгаад гэгээвчинд наалдан амьдралынхаа туршлагыг анх удаа хичээнгүйлэн дайчилж ер бусаар сэтгэл ханал ямар нэг хөөр баяслыг амсан буй жаалуудыг би хана түшин зогсоод харж байв. Томчуулаас хэсүүчлэн тэнэж ирсэн анч нохойг Мицукучи өвдөг дээрээ хэвтүүлж нохой бөөс түүн няслах зуур ихэмсэг дуугаар хүүхдүүдийг захирамжлах бөлгөө. Томчуул бичээчийг үдэж уулын хяр дагасан зам руу өгсөцгөөлөө. Харин бид ер бусын наргианаа үргэлжлүүлж багачуулын гомдон эсэргүүцэхийг эс тоон өөрсдөө гэгээвчээр байн байн удтал харна. Негр нөгөө л хэвээрээ хэвтэх бөгөөд энэ байдлаа өөрчилье гэж огтхон ч бодоогүй бололтой. Негр салам нүдүүлж, өшигчүүлж шархадсан юм шиг хэвтэх ажээ. Томчуул л үүнийг үзсэн дээ.

	Шөнө болмогц би буу барьсан аавыгаа дагалдан чанасан будаатай ногоо бүхий хүнд өндгөн тогоо тэвэрсээр дахин төхөөнд оров. Негр буланд нь өтгөн шар нуух хуралдсан нүдээр биднийг хараад үс ургасан сарвуугаа шууд халуун тогоо руу явуулж ховдоглон идэж гарлаа. Би түүнийг тайвнаар нягтлан харж чадах болжээ. Эцэг маань уйтгарласан янзтай буугаа унжуулан хана түшнэ. Тогоо руу тонгойсон негрийн лухгар хүзүү үл мэдэг чичгэнэж, булчин нь гүрэлзэхийг харахад дуулгавартай номой өлзийтэй адгуус гэмээр санагдлаа. Амьсгаа хураан гэгээвчээр шагайж буй Мицукучи дүү хоёрыг үзмэгц би цийлгэнэн гялтганах хар нүд рүү нь хурдан залирхаг инээмсэглээд авав. Би негрт дасаж эхэлсэн бөгөөд бахархан баярлах найдвар төрлөө. Гэтэл негр яагаад ч юм тэнцвэр алдан хажуулдан унаж хөлийг нь тушсан бодонгийн хавхны гинж огцом харжигнахад миний урьдын айдас шинэ хүчээр амилан судас шөрмөсөөр зарганан гүйж нуруу руу хүйт оргив.

	Маргаашаас нь эхлээд би аавыг дагалдан негрт хоол зөөх эрх эдлэх болсон ба аав ч гэсэн мөрнөөсөө буугаа мулталж негр лүү чиглүүлэхийг бүр больжээ. Өглөө эрт юм уу, орой үдэш агуулахын буланд аав бид хоёрыг гарч ирэхэд талбай дээр биднийг тэсэж ядан хүлээж зогсох хүүхдүүд зэрэг зэрэг уртаар санаа алдаж уур амьсгаа нь манаран үүл мэт дээш хөөрнө. Би ажилдаа бүрмөсөн сонирхол алдсан боловч үүргээ маш чанд чамбай гүйцэтгэгч мэргэжилтний дүрээр хөмсөг зангидан сагсаа бариад хүүхдүүдэд нүүр өгч огтхон ч мэлмий хайрлахгүй талбайгаар явж өнгөрнө. Дүү Мицукучи хоёр, хоёр талд минь наалдан явж төхөөний үүдэнд очдогтоо сэтгэл нь ханана. Тэгээд аав бид хоёрыг доош орохтой зэрэг тэр хоёр даруйхан гэгээвч рүү чавхадна. Негрт хоол зөөх явдал сүүл сүүлдээ намайг залхаадаг юмаа гэхэд би Мицукучийг оролцуулан бүх хүүхдийг дургүйцэн атаархаж миний араас шүүрс алдуулан талбайгаар алхалж бахаа хангахын төлөө л үүнийгээ хийсээр байх болно.

	Түүгээр үл барам Мицукучийн төлөө ихээхэн хөөцөлдөж байж, түүнийг өдөрт нэг удаа төхөөнд оруулж байх зөвшөөрөл ааваас авлаа. Би ганц хүнд хэрээс хэтэрсэн ажлын хагасыг түүнд ноогдуулъя гэж тэгсэн юм. Негрт баганын дэргэд бяцхан торх тавьж өглөө. Үдээс хойш Мицукучи бид хоёр торхны хоёр хажууг цоолж гаргасан олсноос барьж овоолсон шивх дээр аваачиж асгах гэж шатаар болгоомжтой өгсөнө. Мицукучи энэ ажилд маш буурь суурьтай ханддаг байв.

	Негр тосгоны хүүхдүүдийн анхаарлыг тэр аяар нь татаж бидний бүх ажил амьдралыг эзлэх болжээ. Хүүхдүүдийн дотор олзлогдогчийг шохоорхон сонирхох явдал тахал мэт тархлаа. Харин томчуул бол өөрийнх гэсэн ажил төрөлтэй. Тэднийг бидний тахал хөндсөнгүй. Хотын захиргааны зааврыг гар хумхин хүлээж сууж таарахгүй. Негрийг харгалзах үүрэг ноогдсон миний эцэг ан гөрөөнд дахин явах болоход негр зөвхөн хүүхэд бидний салшгүй шохоорхлын зүйл боллоо.

	Бүх томчуул уул хөндий жалгаар тарж явсан өдрийн цагаар дүү Мицукучи бид гурав төхөөнийг түгжиж негртэй хамт байх зуршилтай болов. Бид эхэн үедээ нэг л хориотой зүйл хийж байгаагаа ухаарснаас зүрх түг түг цохилж байснаа сүүлдээ ерийн хэрэг болсон агаад негрийг нүдлэн харгалзах нь тухайлан бидэнд оноосон үүрэг мэт болж бид тайвширч билээ. Мицукучи дүү хоёрын тоохоо больсон төхөөний гэгээвч бусад хүүхдийн бүрэн хүртээл болсон юм. Хүүхдүүд өлөн тоос суусан халуун газар дээгүүр мөлхөж, Мицукучи, дүү, бид гурав негрийг яаж тойрон суугааг атаархаж улайсан царайгаар ээлжлэн шагайж харцгаана. Заримдаа хүүхдүүдийн хэн нэг нь атаархан ухаан мэдрэл алдаж бидний хойноос төхөөн рүү шурхийн орох гэх боловч Мицукучи алмайрч өнгөрөөхгүй, сониуч этгээд эсэргүүцэн дайрсныхаа хариуг хүртэж тэр даруй намалдаглуулж хамар ам нь цустайгаа холилдон хөсөр өнхрөх бөлгөө.

	Эдүгээ бид торхыг шатаар гарган үүдэн тус газар тавьж шатам халуун наранд түүнийг дамжилж, өмхий үнэрт нь ой гутсаар овоолготой шивх дээр аваачиж асгах үлдсэн бүх ажлыг бусад хүүхдэд ихэмсгээр даалгасан болно. Тэдний баярласан царай туяарч, торхыг шүүрэн аваад шарангуйлан булингартах шингэнийг нэг ч дусал цалгиахгүйг хичээн авч одно. Бичээч ямар нэг өлзий бус тушаал бүү өвөртлөөд гарч ирээсэй гэж бурханд мөргөх нь халаг Мицукучийн хамт бид өглөө бүр уулын хярын замаас тосгон руу уруудах нарийн жим рүү харна.

	Хавхны гинжинд холгон негрийн хөлийн арьс шалбарч хувилжээ. Шархнаас гоожсон цус нь хөрзийж хатжээ. Энэ нь бидний сэтгэлийг түгшээнэ. Негр өвдөх шаналгааг тэвчин торхон дээр сандайлж хүүхэд шиг шүдээ яралзуулан мушилзана. Бид дув дуугүй бие биеэ удтал харсны эцэст гинжийг салгахаар зөвшиж шийдлээ. Энэ хүн үг хэлгүй үлбэгэр хар адгуус мэт үргэлж өвдгөө тэврэн газар сууж, ус гүйлгэнэсэн нүдээр хараад байх юм. Гинжнээс нь салгаад тавьчихвал биднийг яах бол? Жирийн л нэг негр шүү дээ, өөр юмгүй.

	Би эцгийнхээ багажийн хайрцгаас түлхүүр олов. Мицукучи түлхүүрийг тас зуурч, мөрөөрөө негрийн өвдгийг тулан өмнө нь бөхөлзсөөр гинжийг тайлбал негр гэнэт гиншиж ёолов уу гэмээр уянгалсан дуу гарган босож, дуу шуутай гэгч нь дэвсэлж үзлээ. Мицукучи айн нулимс мэлмэрүүлж гинжтэй хавхыг хажуу тийш нь чулуудаад шат өгсөн харайв. Харин дүү бид хоёр босох тэнхэлгүй суусан хэвээр эг мэг боллоо. Айснаас бидний амьсгаа давхацна. Гэвч негр харцага мэт бидэн рүү дайрахын оронд дахин газар сууж өвдгөө тэврээд ханын ёроолд хэвтээ гинж рүү ус гүйлгэнэсэн гунигт нүдээр гөлрөв. Мицукучи ичсэндээ толгой духайлган төхөөнд эргэн орж ирэхэд нь дүү бид хоёр түүнийг өршөөнгүй инээвхийлэн угтлаа... Аав шөнө дөл болсон хойно ирээд хонгилоор дайрч негрийн хөл сул байхыг үзжээ. Миний зүрх ширдхийсэн боловч аав юу ч хэлсэнгүй. Негр гэрийн тэжээвэр амьтан шиг номхон юм гэдэг үг дорхноо тосгоноор тарж их бага, ихэр сөнгө бүгдийн сонорт хүрчээ.

	Маргааш өглөө нь дүү, Мицукучи бид гурав өглөөний хоол авчрахдаа негр бодонгийн хавхыг өвдөг дээрээ тавиад засахаар оролдож суухыг харав. Мицукучи хавхыг хана руу шидэхэд эвдэрсэн байжээ. Хавх засах гэж тосгонд хавар ирсэн, дархантай яг адилаар негр хавхны эвдэрсэн эд ангийг чадмаг, итгэлтэй аялуулна. Тэгснээ толгойгоо өндийлгөн над руу эгцлэн харж ямар багаж хэрэгтэйгээ дохио зангаагаар заана. Мицукучи бид хоёр өөд өөдөөсөө баярласнаа далдалж чадалгүй миний царайд мишээл тодров. Негр бидэнтэй ярьж эхэллээ. Энэ нь гэрийн амьтан бидэнтэй үг сольж болохгүйтэй адил байж болшгүй зүйл байв.

	Бид ахлагчийн байшин тийш гүйн очиж, тосгоны нийтийн өмч болох багаж бүхий хайрцгийг түүнээс аваад төхөөн рүү буцаж ирэв. Багаж дотор зэр зэвсэг болгон ашиглаж болох зүйлс байсан боловч бид тээнэгэлзэлгүй негрт гардуулав. Гарын тэжээвэр араатан шиг номхон энэ негрийг урьд цэрэг байж дайтаж явсан гэж төсөөлөхүйеэ бэрх тул тэр бодлоо толгой тархинаасаа бүрмөсөн зайлуулав. Негр багаж бүхий хайрцгийг үзэж бидний нүд рүү харав. Цээжинд хөөр баяр дүрэлзэн бид түүнийг ажиглацгаана.

	— Энэ чинь бүр яг хүн шиг юм гэж Мицукучи аяархан хэлэхэд нь миний сэтгэл баяр цэнгэлтэй болов. Хүүхдүүдийн гайхширан санаа алдах нь манан татах мэт гэгээвчийн зүгээс бидэнд сонстов.

	Бид сагсаа дээш гаргаж, өглөөнийхөө зуушийг идээд төхөөнд буцаж ирцгээв. Тэр зуур негр хайрцгаас эрэг шургийн түлхүүр, алх гаргаад дэвссэн шуудай дээр аятайхан өржээ. Бид зэрэгцэн сууцгаав. Негр биднийг хараад шарласан том шүдээ цухуйлган инээмсэглэхэд нь бид мэл гайхацгаан, негр бас инээж чаддаг юм байна гэдгийг сая ухаарч билээ. Негр болон бидний хооронд гүн дотно, бараг «хүн ёсны» холбоо тогтсон нь бидэнд гэнэт тодорхой болсон юм.

	Төмрийн дархны эхнэр орой хэрд Мицукучийг аль муугаар харааж зүхэн гэр лүүгээ аваачив. Харин негр газар удтал сууснаас нуруу нь хөшсөн хэдий боловч тоос тос холилдож халтартсан хуруугаар хавхны төмрийг чад падхийлгэн пүрш нэг бүрийг нь огт гацаагүй яв цав тохируулах гэж дахин дахин шалгана.

	Би ер уйдсангүй. Хавхны гуянд негрийн хавчуулан үзэж байгаа ягаан алганд нь өчүүхэн хонхор гарч, хөлстэй лухгар хүзүүн дээр нь өтгөн хир судалтан тунарахыг би харж сууна. Энэ нь миний дотрыг эвгүйцүүлж, битүүхэн зэвүү хүргэнэ. Харин негр шүлэг унших мэт булцгар хацраа түнхийлгэж ухаан тавин ажлаа хийх аж. Дүү маань миний өвдгийг түшээд гялалзсан нүдээр негрийн хурууны хөдөлгөөнийг бишрэнгүй дагуулан ажна. Бидний эргэн тойрноор ялаа батгана шаван дүнгэнэлдэж, бүгчим агаартай нийлэн миний чихэнд хүнгэнэх ажээ.

	Хавхны гуя мушгимал сүрлийг энгийн биш сул бүгтсэн бөглүү дуугаар хавхийн хавчина. Негр хавхыг газар болгоомжтой тавиад тогтмол ус гэлтэй инээвхийлсэн нүдээр биднийг харлаа. Гялтганах хар хацрыг нь дагал хөлс бөнжгөнөн урсана. Дүү бид хоёр хариуд нь инээмсэглэсэн бөгөөд түүний дуулгавартай харцыг ямаа анч нохойн нүд рүү хардаг шиг инээмсэглэсэн хэвээрээ удтал харцгааж билээ. Тун халуун байв. Энэ халуун нь негр биднийг холбогч хамтын баясгалан мэт байсан бөгөөд бид бүгчимдэн сулбайж, бие бие өөдөө мишээсээр байв...

	Нэг өглөөгүүр шавар шавхайд хутгалдсан бичээчийг тосгонд авчрахад хацраас нь цус урсаж байлаа. Тэр ойд явж байгаад хий гишгэн намхан гуу руу унаад хөдөлж чадахгүй болжээ. Манай тосгоны эрчүүд ууланд ажиллахаар явж байгаад түүнийг олж авчирсан байна. Ахлагчийн гэрт боолгож байгаад бичээч бөх зузаан ширээр төмөр сараалжинд татаж хийсэн хиймэл хөлийнхөө дээд хэсгийг хумхигдаж өмсөж болохгүй болсныг мэдэж сандарчээ. Энэ нь хотын засаг захиргааны заавар тушаалыг тосгонд авчирч чадахгүй боллоо гэсэн хэрэг юм. Томчуул тэвдэцгээж, харин хүүхдүүд бид бичээч хэрэв негрийн хойноос ирсэн бол хэнд ч харагдалгүй эргийн ёроолд хэвтсээр өлбөрч үхсэн нь дээр байсан гэж бодогдсон юм. Гэтэл мужийн захиргаанаас негрийн тухайд одоогоор заавар ирээгүй гэдгийг хэлэх л гэж бичээч ирж яваа нь энэ юм санжээ. Бид ч сэтгэл сэргэцгээж бичээч ч дахиад бидэнд ялдам тааламжтай боллоо. Бид түүний хиймэл хөл болон багажтай хайрцгийг хамж аваад хонгил руу явцгаав.

	Негр чийг даасан газар шалан дээр хэвтээд гайхмаар хөг аялгуугаараа бидний хачирхлыг төрүүлэн намуухан баргил хоолойгоор дуулж байлаа. Аль ч агшинд сонсогч руу дайран ороход бэлэн арай ядан тогтоон буй гаслах уйлах авиа тэр дундаас сонсогдох аж. Бид негрт эвдэрсэн хиймэл хөлийг үзүүлэв. Негр босож хиймэл эрхтнийг үзээд шууд л засах ажилд орлоо. Хүүхдүүдийн баясгалант дуу гэгээвчийн зүгээс нирхийхэд дүү, Мицукучи, бид нар бусдынхаа хамт хангинуулан инээлдэв.

	Орой тийш бичээч төхөөнд орж ирэхэд хиймэл хөлийг нь бүрэн зассан байв. Түүнийг бичээч эрэмдэг гуяндаа углаад босоход нь бид баясан дуу шуу боллоо. Бичээч догонцон шатаар өгсөж хиймэл хөлөө шалгаж үзэхээр талбай дээр гарч очлоо. Уламжлалт заншил мэтээр бид өчүүхэн ч эргэлзэх юмгүй негрийг сугадан албаар босгож, талбай руу гаргав.

	Негр олзлогдсоноос хойш анх удаагаа зуны оройн урмаа сэргээх тунгалаг ариун агаараар цээж дүүрэн амьсгалж, бичээчийн болгоомжлон алхахыг сонирхон ажна. Яг таг ёсоороо засагджээ. Бичээч бидэн рүү догонцон харайлгаж ирээд хээрийн түймрийн утаа гэмээр гашуун үнэртэй, нүд айхавтар хорсгосон утаатай сагадайн навчаар хийсэн тамхи аятай юмаа халааснаасаа гаргаж ороогоод асааж негрт өглөө. Негр соронгуутаа л хоолойгоо дарж эвхрэн арга барагдан хахаж цацав. Бичээч зовонгуй инээмсэглэн ичингүйрэхэд бид унан тусан хөхрөлдөв. Негр босож том алгаараа нулимсаа арчаад өмднийхөө халааснаас гялтганасан хар ганс гаргаж бичээчийн гарт атгууллаа.

	Бичээч бэлгийг авахад негр сэтгэл хангалуун толгой дохив. Нарны туяа гийсэн үдшийн бүрий хөшиглөх униар дунд тэр хоёр зогсоно. Бид баярлан хоолойгоо өвдтөл хашхиралдаж галзуу улс шиг хөхрөлдөж, тэр хоёрыг тойрон шахцалдана.

	Энэ өдрөөс эхлэн би негрийг дандаа урьж тосгоноор зугаалдаг боллоо. Томчуул ч татгалзсангүй.

	Хүүхдээр хүрээлүүлэн яваа негртэй томчуул дайралдаад тосгоны нийтийн өмч болох сайн угсааны бух замдаа бутны ширэнгэ тохиолдоход зайлан оддог шиг буруулан зайлах бөлгөө.

	Хүүхдүүд гэр гэрийн ажлаар тарж, негрийн газар доорх байранд очиж эргэж чадахгүй ч удаа гардаг. Тэр өдрүүдэд негр талбай дээрх модны сүүдэрт зүүрмэглэж байх, гудамжаар бөгцийн алхахыг нь хараад хүүхдүүд бид ч, томчуул ч ер гайхахаа болилоо. Анч ноход, хүүхдүүд, моддын нэг адил тэр негр тосгоны амьдралын нэг бяцхан хэсэг нь болжээ.

	Нэг өдөр үүрээр аав болхи хийцийн гонзгор тортой итгэмээргүй урт биетэй балхайсан тарган солонго авчирсанд дүү бид хоёр өвчихөд нь туслах ёстой болов. Бидний ажлыг негр ирж үзээсэй гэж бид хоёр тэсэж ядан хүлээнэ.

	Негрийг ирэхэд дүү бид хоёр тос нэвчсэн бариул бүхий цусанд будагдсан хутга барьсан аавынхаа хоёр талд амьсгаа даран өвдөглөн суугаад аавын хэрхэн сурмаг өвчдөгийг негрт харуулах санаатай амь тэмцэн тийчгэнэх солонгын гол нь тасрахыг хүлээцгээж байлаа. Солонго бүүр сүүлдээ үхлийн эцсийн дохио болох бузар муухай өмхий үнэр гаргаад амьсгаагаа хураахад аав зөөлөн шаржигнах арьсыг нь өвчиж авлаа. Солонгоос гялганасан сувдлаг саарал өнгийн булчин бүхий шалдан гулууз л үлдлээ. Дүү бид хоёр гулуузыг шивх дээр аваачиж хаяад бохиртсон гараа модны навчаар явуут арчсаар харив. Энэ хооронд хөрсийг нь гадагш нь эргүүлчихсэн арьсаа банзан дээр дэлгэж хадах л үлдээд байв. Аав арьсыг хурдан эврээх гэж үрчлээн дэх халимыг нь барвагар зузаан хуруугаараа хуулж байхыг негр ажиглан хошуугаа цорвойлгож, ямар нэг шувууны дуу авиа гаргах ажээ. Дараа нь арьсыг хатаахаар банзан ханан дээр тэлж хадсанд хананаас хумсаараа зуурман мэт болж, газрын зураг дээрх төмөр замын тэмдэг мэт нарийхан цус банзан дээр урсахыг негр хараад магтан шагшив. Тийнхүү аавын маань ажил гарт нь орж уран чадмаг гүйцэтгэж буйг дүү бид хоёр бахархахгүй байж яахин чадах билээ! Тэгснээ арьсаа усаар шүршээд аав негрийн зүг тааламжтайяа харав. Тэр хоромд аавын уран чадвар дүү, аав, негр бид бүгдийг нэгэн бүл болгон нягтруулсан мэт боллоо.

	Бид негрийн хамт төмрийн дархны пүнз рүү шагайсанд түүнд мөн л таалагджээ. Мицукучи галын гэгээнд нүцгэн цээжээ гилтгэнүүлэн зээтүү давтахад нь дарханд тусалж байх үеийг нь ихэвчлэн тааруулж бид негрийг бүчин тойрсоор дархны пүнз тийш очицгоодог байв. Төмрийн дархан нүүрсний хөө болсон гараар улайдмал халуун төмрийг усанд дүрэх бүрд негр гашуудан гаслах мэт дуу гарган шагшихад хүүхдүүд түүнийг дагалдана. Тэгэхэд нь дархан бардам дүр гарган тэр аюултай аргаараа ур дүйгээ дахин дахин үзүүлнэ.

	Авгайчуул ч бас негрээс айхаа бага багаар болив. Яваандаа негр бүсгүйчүүдийн гараас хоол хүртэх болжээ.

	Зун ид дундаа орсон авч мужийн захиргаанаас тушаал заалт ирэхгүй л байв. Мужийн захиргаа төвлөрдөг хот агаарын дайралтаас шатсан гэх цуу үг тархавч тэр нь манай тосгонд огт мэдэгдэхгүй байв. Хаа тэртээ ямар нэг хотыг шатаасан галаас ч халуун нар тосгоныг өдөржин шарна. Өчүүхэн ч салхи сэвхийдэггүй төхөөн дотор бид негрийг тойрон сууцгааж байхад хог дээр хаясан солонгын ялзарсан хүүрээс ухаан балартам өмхий үнэр нэлхийн ханхална. Энэ нь бидний зөвхөн инээлдэх нэг шалтаг болох бөгөөд бид нулимсаа гоожтол тас тас хөхрөлдөнө.

	Нэг халуун өдөр Мицукучи негрийг нийтийн усан сангийн булаг руу аваачих санаа сэдлээ. Бид өнөө болтол энэ тухай санаагүйгээ туйлгүй их гайхан шогширцгоож негрийн хиртэж халтартсан гараас хөтлөн дээшээ гарцгаав. Талбай дээр бужигнан гүйлдэж явсан хүүхдүүд орилж хашхиран биднийг тойрч бид бөөнөөрөө наранд улайдсан гудамжаар гүйлдлээ.

	Би шалдлаад негрийн хувцсыг тайлж цугаараа усан санд давхин орж цадиггүй шуугилдан бие биеэ усаар цацацгаав. Бид өөрсдийн шинэ зугаанд их л хөөрцгөөж байв. Хамгийн гүнзгий газраа ч ус негрийн дөнгөж бүсэлхийгээр татаж, биднийг усаар шүрших тоолон багалзуурдуулсан тахиа шиг гонгинон ус руу толгойгоороо шумбан хэсэг байснаа босоод турхиран дуугарч усаа тургина. Нарны хурц туяаг ойлгон хилэн хар морины хажуу бөөр шиг гялалзах нойтон бие нь гоо үзэмж төгөлдөр ажээ. Бид тийнхүү шуугилдан ус үсчүүлж, хашхичин байтал усан санг хүрээлсэн сарзгар царсны сүүдэрт анхандаа хуран зогсож агсан охид ч хүртэл булбарай нялх биеэ нүцгэлж ганц ч хором алдалгүй ус руу чавхдан оров. Мицукучи нэг охиныг барьж аваад ичгүүргүй марзганаж эхэлсэнд би негрийг хамгийн аятайхан байранд дагуулан аваачиж Мицукучийн хэрхэн жаргалаа эдлэхийг үзүүлэв. Би нар шиг шатаж байлаа. Ус буцлах адил хөөсрөн шаагина. Чавга шиг улайсан Мицукучи охины норж гялалзсан хонгыг пад пад алгадан хөхөрч хашхирна. Би учиргүй хөхөрч, охин уйллаа. Бид сүүл сүүлдээ зогсож чадахгүй болтлоо хөхрөлдсөн юм. Бид усан сангаас гарч тэнхээ алдран газар хэвтэцгээв. Хүүхэд бидний сэтгэлд уйтгар төрөв. Негрийг бид байгалиас заяагдсан өлзий буянтай, голд ховор, гэрийн нэг сайхан амьтан гэж төсөөлж байсан юм. Тэр үед намайг эзэмдсэн бодол санаа, бид негрийг хэр зэрэг хайрлаж байсан нь нойтон биен дээр нь сацарсан тэртээ зуны гэгээн өдрийн наран, гудамжны чулуун дээрх бараан сүүдэр, хүүхдүүдийн биеийн үнэр, баясан хашхиралдсаар сөөсөн дуу хоолой тэр бүхнийг би хэрхэн уламжлах билээ?

	Нүцгэн биесийн хүдэр булчингаа гялтгануулж, хөөр хөгжөөн оргилон түрж, нефтийн өрөмдлөгийн цооногоос бидэн рүү хар тос гэнэт олгойдон асгах мэт байсан тэр зун бидний хувьд насан туршид үргэлжлэн хэзээ ч үл дуусах мэт сэтгэлийг минь догдлуулах зун билээ.

	Тэр орой аадар бороо цутгаж, хөндийг бүрхэн будан хүдэн татлаа. Шөнөдөө ч бороо намдсангүй. Маргааш өглөө нь дүү, Мицукучи бид гурав, үсрэн асгарах борооноосоо нөмөрлөн гүйж төхөөнд хоол хүргэж өгөв. Негр хооллоод өвдгөө тэврэн сууж гиншгэнэн дуулж гарлаа. Гэгээвч рүү шүрших борооны усыг гараа сарвайлган тосож байхдаа бид негрийн хоолойн уянга хөг, түүний далай мэт жавхаалаг сүрт дуун дунд хөвөх шиг болж байв. Дуулж дуусахад нь бороо ариллаа. Зогсолтгүй инээмсэглэх негрийн гараас хөтөлсөөр бид талбай дээр гарцгаав. Хөндийн дээрх манан будан хурдан сарниж, хурын дуслыг навчиндаа шингээсэн сүглэгэр модод сэгсийсэн дэгдээхэй мэт бамбайж багсайжээ. Хүй хүй сэвэлзэх хонгор салхинаа мөчир чичгэнэн зүг зүгт нойтон шавар, навчис цацагдаж агшин зуур үүсэх бяцхан солонго дотор голио бужигнана. Голио донгодох дуун ихэд нэмэгдэн халуу шатаж эхлэв. Төхөөний аман дахь чулуун босгон дээр бид сандайлаад модны нойтон холтос үнэртэх агаар амьсгалан сууцгаав.

	Жин үд хэвийж байтал бичээч шүхэр цув хоёроо сугавчилсаар ойн зам дээр гарч ирээд ахлагчийн байшин руу орлоо. Бид босож, дээрээс дусаал унагаах гүйлсний хөгшин модыг түшээд талбай дээр бичээч гарч ирэхийг хүлээн дохио өгөхөд бэлдэн зогсоцгоов. Гэвч бичээч гарч ирээгүй байсаар бөгөөд ой болон хөндийд ажиллаж буй томчуулыг тосгонд цуглуулахаар дуудаж, ахлагчийн пингийн дээвэр дээрх хонх хангинав. Бороонд норсон байшингуудаас авгай хүүхдүүд гудамжинд асгаран гарлаа. Би негр лүү харваас гялтганах хар царайны нь мишээл арилсан үзэгдсэнд гэнэтийн түгшүүр миний цээжийг давчдуулав. Мицукучи дүү бид гурав негрийг орхиод ахлагчийн байшин тийш гүйцгээлээ.

	Бичээч таг дуугүй пин дотор зогсож ахлагч банзан шалан дээр бодлогошрон завилан суужээ. Ахлагч биднийг ер анхаарч харсангүй. Учир битүүлэг совин татсан бид томчуулын цуглахыг байдгаараа тэвчээрлэн хүлээж догдолно. Тэд ажлын хувцастайгаа, дурамжхан царайлсаар уван цуван байшинд орно. Манай аав ч ирлээ. Бууныхаа гол төмөрт эрдэн жижиг шувуу хэлхэн уяжээ.

	Негрийг мужийн захиргаанд хүргүүлэхээр шийдсэнийг бичээч зөвлөгөөний бүр эхэнд сонсголонд хүүхдүүд бид хирдхийн цочлоо. Дараа нь бичээч уул нь цэргүүд ирж негрийг аваачих ёстой боловч өөрийн хүчээр хотод хүргэхийг тосгонд даалгасныг үзвэл цэргийнхний дунд замбараа алдан үймээн самуунтай байгаа бололтой гэв. Томчуулын үүрэг бол зөвхөн негрийг хотод хүргэх явдал бөгөөд тэнд нь негрийн учрыг олох ажээ.

	Олзлогдогчид мэдэгдэх хэрэгтэй болов. Би томчуулын завсраар шургалан гарч талбайгаар гүйн ирээд төхөөний үүдэн дээр нөгөө янзаараа суугаа негрийн өмнө амьсгаадан зогслоо. Негр толгойгоо алгуурхан өргөж уйтгартай нүдээр намайг харлаа. Би юу ч тайлбарлаж чадахгүй дэмий л догдолсон, гуньсан харцаар өөдөөс нь харав. Негр хоёр өвдгөө тэврэн хөдөлгөөнгүй сууж миний нүдийг ширтэнэ. Би эргэж харвал бичээч тэргүүтэй томчуул ахлагчийн байшингийн харанхуй пингээс гараад агуулах тийш хөдлөв.

	Би негрийн мөрнөөс сэгсчин төрөлх хэлээрээ хашхирав. Айснаас миний цус судсандаа царцах шиг санагдлаа. Би яах вэ дээ? Дугтачсаар байвч негр мөн л дуугүй хэвээр зөвхөн лухгар хүзүүгээ сэжив. Би толгойгоо гудайлган мөрийг нь тавилаа.

	Гэтэл негр цочмог босон харайж мод мэт миний дээр сүглийн босов. Тэр миний гарыг нужигнуулан атгаж чирэх нь халаг хөтлөн шатаар өнхрөх шахан төхөөн рүү оров. Тэнд мань хүн нүд гүйцэхээргүй шахам хурдлахад нь би жигтэйхэн тэвдэв. Негр орц цооногийг хавхийтэл хаагаад гадаах түгжээний жижиг төмөр хүрээний хамт төхөөн рүү унжуулсан гархийг зассан хавхныхаа гинжээр оосорлон хананаас илүү гарсан тулгууртай холбож татав. Дараа нь негр гараа салаавчилж унжуулсаар шатнаас алгуурхан буув. Тэгэхэд л түүний буртаг дүүрсэн мэт цус бүрхсэн үхээнц нүдийг харангуут анх баривчилж тосгонд авчирсан яг тэр өдрийнх шиг ухаанд багтамгүй хар зүсмийн аюултай бөгөөд хорт зэрлэг араатан нүдэнд туслаа. Би негрийг, цооногийн таглаанд бэхэлсэн хавхыг, нүцгэн хөлөө ээлжлэн харлаа. Миний сэтгэл зүрхийг эргүүлэгтээ хамж хумьсан сандрал айдас бялхав. Би негрээс үсрэн зайлж нуруугаараа хананд наалдав. Би хөлийнхөө салганахыг зогсоох гэж хөмхий зуун чармайлаа.

	Томчуул орц цооногт хүрч ирээд анхандаа зөөлөн, сүүлдээ гэнэт цочсон эмэгчин тахиа гоог гоог гэх шиг дуугарган улам хүчтэй холхиулж угзчив. Саяхан негрийг төхөөнд сэтгэл амгалан байлгахад зориулагдаж байсан зузаан царсан таглаа харин одоо негрийг бүхий л гадаад орчлон болсон томчуул, хүүхдүүд, ой, хөндийгөөс тусгаарлажээ.

	Сандарсан эрчүүд магнайгаар гэгээвчийг мөргөн барин ээлжлэн шагайлдав. Түдэлгүй томчуулын ааш авир эрс өөрчлөгдлөө. Тэд эхлээд хашхирцгааж дараа нь чимээгүй болсноо гэгээвчээр бууны ам заналхийлэн цухуйлгав. Негр над руу шаламгай араатан шиг огло үсрэн ирж, тас тэвэрч аваад буунаас биеэ халхлав.

	Би өвдсөндөө орь дуу тавин ёолж негрийн гараас мултрах гэж тийчгэнэхдээ түүний зорилгыг тодорхой ойлголоо. Би негрийн олзны хүн, барьцааны хүн болжээ. Негр «дайсан» болж хувираад харин «манайхан» бүгд царс модон таглааны цаад талд үлджээ. Негр надаас урвалаа гэж ухаарахаас л уур хилэн, доромжлол ба арилшгүй гашуудлын гал өрвөлзөн миний бүх биеийг шатаан хуйхалж билээ. Негр хацраа түнхийлгэн, гялсхийн багалзуурыг минь шахан бөглүү дуугаар архирах шиг болов. Юуны өмнө айж сүрдэв. Негрийн гүжирмэг хүчтэй гарт баригдан уур хилэн шатаж би нулимс асгаруулав. Негр намайг олзолжээ...

	Бууны ам дорогшлон чимээ шуугиан ихэссэний хойно гэгээвчийн цаана зөвлөлдөж эхэллээ. Негр миний бадайрч чинэсэн гарыг янгинатал базсан хэвээр гэнэт намайг гуд татаж, яавч овоо хараанд оногдохооргүй буланд очоод таг дуугүй сууж орхив. Түүн лүгээ нөхөрлөж байсан тэр үе шигээ би негрийн биеийн халуун үнэрийг амьсгалан өмнө нь сөхрөн сууна. Томчуул удаан зөвлөлдлөө. Аав гэгээвчээр байн байн шагайх бөгөөд барьцаанд автсан хүү намайгаа тайтгаруулан толгой дохиход би нулимс урсгана. Үдшийн бүрий далайн түрлэг шиг эхлээд төхөөнийг, дараа нь бүх талбайг бүрхлээ. Харанхуй болохын алдад томчуул надад зоригжуулах үг хэлээд хэд хэдээрээ таран явж эхлэв. Гэгээвчийн дэргэдүүр холхих аавын хөлийн чимээ удтал сонсогдсон агаад дараа нь хүмүүс байгаагийн шинж нэгмөсөн арилах нь тэр. Хонгилыг шөнө нөмөрлөө.

	Негр миний гарыг тавиад өнөө өглөө хүртэл бидний ижил дасал болсон харьцаа дахин сэргэсэн мэт намайг харав. Би хилэгнэн чичирч харцаа бурууллаа. Негр буруу харж суугаад хоёр өвдөгнийхөө хоорондуур толгойгоо унжуулав. Би өвдөг дээрээ зогссон хэвээр уруу харан гөжүүдлэн мөрөө хавчлаа. Би урхинд орсон солонго шиг ганцаардаж, арчаагаа алдан хаягджээ. Негр харанхуйд хөдлөхгүй сууна.

	Би босож шат руу очоод хавхыг барьж үзэв. Хүйтэн цэвдэг, хахир хатуу хавх гарт минь баригдаж, битүүлэг горьдлогын хамаг гялбаа унтарлаа. Би яахаа мэдэхгүй болов. Хавханд ороод өлбөрч үхдэгийн даваан дээр үхэлд үл итгэн хавхны төмөр гуянд няц хавчуулсан хөлөө харж буй бүжин шиг болжээ. Негрийг нөхөр хэмээн итгэж тэнэглэжээ гэдэг бодол намайг тарчлаана. Дандаа мишээж байдаг энэ мундаг хар эрд итгэхгүй байж болох уу даа? Одоо үе үе шүдээ хавирч буй энэ хүн урьдын маанаг негр хоёрыг нэг хүн гэдгийг эдүгээ би төсөөлөхүйеэ бэрх байв.

	Би даарч шүдээ дагжив. Гэнэт миний гэдэс өвдлөө. Би гэдэснийхээ дороос гараар даран эвхрэлдэж, айхавтар сандрал намайг эзэмдэж, тамир алдарлаа. Миний амссан мэдрэлийн хямрал тэгж илэрчээ. Гэвч негрийн дэргэд хээгүй загнана гэдэг санашгүй хэрэг. Би духан дээр эхүүн хөлс чийхрахыг мэдэрч, шүд зуун арга буюу тэсвэрлэхэд хүрэв. Сур харвахыг хүчлэн барьж удтал тэвчин тарчилснаас миний айдас бүрмөсөн арилжээ.

	Гэвч би сүүлдээ ичиж эмээхийг юманд бодолгүй биднийг хөхрүүлэн байж негрийн суудаг торх руу очиж өмдөө шувтлав. Миний шалдан бөгс маш хачин хөндүүрхэн, арчаагаа алдсан юм шиг, басамжлал доромжлол улаан хоолойгоор дамжиж ходоод руу ороод бүгдийг пад хар өнгөөр будсан юм шиг надад санагдаж билээ. Би торхноос босож дахин буланд шигдлээ. Би хавчигдан номхорч бүүр шалдаа буув. Газар дэлхийн илчинд бүлээдсэн хананд би магнайгаа нааж хамраар шуухитнан удтал уйлав. Шөнө өнгөрч өгөхгүй сунжирна. Ой дотор золбин ноход шуугилдана. Сэрүү унав. Эцсийн бүлэгт ядарч тамирдаад би нойрондоо дийлдлээ.

	Сэрэх нь ээ миний гарыг негр бас л чанга базаж бүр бадайрчихсан байлаа. Төхөөний гэгээвчээр цутган орох өтгөн манантай хамт томчуулын дуу сонстоно. Дараа нь бичээчийн хиймэл хөл чахрах дуулдав. Удалгүй цооногийн таглааг лантуугаар нүдэх дуу нэмэгдлээ. Энэхүү лүгхийх чанга чимээ нь миний өлсөж хонхолзох ходоодыг доргиож аюулхайгаар өвтгөнө.

	Санаандгүй байтал негр миний мөрнөөс бархиран шүүрч газраас хөндийрүүлж, гэгээвчээр үзэгдэхээр төхөөний голд намайг аваачиж тавилаа. Яах гэж ингэснийг нь үнэндээ ойлгосонгүй. Намайг олны нүдний өмнө туулай мэт чирч аваачихад гэгээвчээр тоо томшгүй нүд миний шившгийг үзэцгээв. Тэр олон нүдэн дунд миний дүүгийн хархан нүд байсан бол би ичсэндээ магад хэлээ тас хазах байсан биз ээ. Харин гэгээвчийн онгорхойгоор зөвхөн томчуулын нүд л намайг ажиглаж байлаа.

	Лантууны түс түсхийх дуу чангарсаар авай. Негр муухай бархирч барвагар том гараараа миний араас багалзуурдан авлаа. Хумс нь миний булбарай арьсанд өвдтөл шигдэж би амьсгал авах аргагүй болов. Би татваганан гар хөлөө сарвагануулж толгойгоо цахлан хяхтнаж, гэгээвчээр шагайх томчуулын өмнө цаглашгүй гутамшгийг амсав. Миний араас наалдсан негрийн биеэс би хөндийрөх гэж хүчлэн улаан галзуу цовхчин өсгийгөөрөө хөлийг нь балбаад ч үслэг хүдэр чанга гараас мултарсангүй. Негр чанга орилон миний хяхтнахыг дарна. Томчуулын царай гэгээвчээр үзэгдэхгүй болов. Тэд негрийн дур зоргыг дагаж цооногийн таглааг эвдэж буй хүнийг болиулахаар гүйв бололтой гэж надад бодогдлоо. Негр хашхирахаа больж чанга зуурсан гараа сулруулав. Томчуулыг хайрлан талархах сэтгэл зүрхийг минь эзэмдэв.

	Гэтэл таглааг лантуугаар бүр хүчтэй цохилоо. Томчуулын нүүр гэгээвчээр дахин үзэгдэж негр бас л хашхиран миний хоолойг шахав. Би амаа мурийлган ангайж агаар залгин гэдэсхийгээд нэг ч үг дуугарч чадсангүй. Над руу томчуул гараар дохиж зангах аж. Негрийн багалзуурдсаныг үл тоон тэд цооногийн таглааг дэлдэж байв. Цооногийг онгойлгоход би солонго шиг амь тавиад, тэд миний хөшсөн хүүрийг л олно доо. Миний хамаг арга чарга барагдан, занал хорсол бялхаж шившигтэйеэ хяхтнан дуугарч нулимс цийлгэнэсэн нүдтэй амьтан татваганан лантууны чимээ чагнана.

	Тоо томшгүй олон тэрэгний дугуй эргэх чимээ мэтээр миний чих шуугин, тархи толгой дүнгэнэж, хамраас цус гоожно. Тэрхэн агшинд цооногийн таглаа зад үсэрч, хуруугаа хүртэл ширүүн үс ургасан нүцгэн балиар хөлүүд шатан дээр гялалзан, ухаан алдаж аймаар булай цухалдсан томчуул төхөөнд дүүрлээ. Негр намайг биедээ чанга наан сүртэй хашхиран хана налан сөхрөн суув. Түүний хөлстэй наалданги биед нуруугаараа наалдчихсан би энэхэн хурамд хилэн хорсол мэт нэгэн түлэм халуун гүйдэл негр бид хоёрыг нэгтгэн холбосныг гэнэтхэн мэдрэв. Тэгээд орооных нь үед тааралдвал муур ичиж дайсагнадаг шиг сэтгэл надад төрөв. Энэ нь миний шившгийг ажиглан шатны аман дээр шавааран зогсох томчуулыг дайсагнах палбигар сарвуугаараа намайг багалзуурдаж, хумсаараа булбарай барьсныг минь урж шалбалсан негрийг занах, эцэст нь ертөнцийн юм бүхнийг занах миний сэдэрсэн ээдрээтэй занал байсан юм. Негр гингэнэж гангиналаа. Түүний хашхирах нь миний чихний хэнгэргийг дөжрүүлэв. Энэ зуны ид дундуур миний эдэлж өнгөрсөн баясгалан шиг бүхнийг залгих балардалд би унахад бэлэн байлаа. Негрийн давчуу амьсгаа миний дагз руу үлээхийг би мэдэрлээ.

	Аав хангинуур сүх барьсаар урагшаа гарч ирлээ. Түүний хилэн бадарч дүрэлзэх харц, олзлогдсон негрийн нохойнх мэт мөн л тийм хилэн шатах харц лугаа тулгарчээ. Негрийн хумс миний хүзүүнд шигдээстэй хэвээр би ч хяхтнасаар байв. Аав бидэн тийш ухасхийлээ. Хангинуур далайсныг үзээд би нүдээ анив. Негр миний солгой гарыг шүүрэн авч толгойгоо халхлав. Төхөөн дүүрэн бархиралдаж, миний бугуй, негрийн гавал ширдхийхийг би сонслоо. Миний хүзүүг базан буй гилтгэнэх бандгар хар гар дээр өтгөн цус гоожиж дусална. Бидний тал бүрээс томчуул ухасхийцгээв. Негрийн зууралт суларч миний бүх биеэр цоргин өвдөхийг би мэдэрч билээ.

	Ямар нэг наалдамхай шуудайд ягштал боолгосон юм шиг болж миний улайж өрөвссөн аньсага хэрхэн нээгдэж, хоолой загатнан хорсож, алга халуу оргиж буйг мэдрэв. Би тэр наалданги пад харанхуйг ярж, мултран гарч чадахгүй байлаа. Би дутуу төрсөн хурга мэт хуруугаа ч хөдөлгөх аргагүй энэ шуудайд ороолгожээ. Миний бие хөдлөхгүй хэвээр аж. Шөнө болж миний ойр тойронд томчуул ямар нэг юмны тухай хүүрнэлдэнэ. Дараа нь өглөө болж аниастай зовхины цаана гэрэл мэдрэгдлээ. Байн байн хүнд гар миний духан дээр дарна. Би ёолж тэр гарыг зайлуулъя гэвч толгойгоо хөдөлгөх тэнхэлгүй байв.

	Эцэстээ би нэг юм нүдээ нээвэл өглөө болжээ. Би гэртээ ирчихсэн орондоо хэвтэж байна. Дүү, Мицукучи хоёр үүдэнд зогсоод намайг харна. Би нүдээ гүйцэд нээгээд үг хэлэх санаатай уруулаа хөдөлгөлөө. Дүү, Мицукучи хоёр хашхиралдан шат уруудан гүйхэд, тэр даруй аав, зуушны мухлагийн эзэгтэй хоёр хүрч ирэв. Өлссөнөөс гол харлаж, аав, миний ам руу ямааны сүүтэй домбо тонгойлгоход бөөлжис цутган би дуу алдаж амаа жимийсэнд сүү хоолой, хэнхдэг рүү минь асгарлаа. Аавыг оролцуулан бүх томчуулыг би жигшин зэвүүцэж байв. Томчуул шүд ярзайлган сүх далайсаар над руу дайрсан тэр явдал нэг л ухаанд багтамгүй хачин муухай, ой гутам зүйл байсан юм. Аав, хуурай хүнсний эзэгтэй хоёрыг өрөөнөөс гаран гартал нь би хашхирч орилсоор л байлаа.

	Жаахан байзнаснаа дүү минь булбарай гараа миний биед зөөлөн хүргэв. Би түүний намуун дууг нүдээ аниастай, дув дуугүй сонсов. Дүү бусад хүүхдийн адил негрийн хүүрийг шатаах түүдгийн гишүү түүсэн боловч бичээч хүүр шатаахыг азнах тухай тушаал авчирчээ. Ялзарч муудахыг нь удаашруулахын тулд хаягдсан уурхайд тавьж золбин нохдоос хамгаалан хашлага хийжээ.

	Намайг үхжээ хэмээн бодсон гэж дүү маань дахин дахин давтаж бишрэн өгүүлнэ. Би бүтэн хоёр хоног ухаангүй хэвтэж хэлэн дээр юм тавиагүй болохоор чингэж боджээ. Би мөрөн дээрээ дүүгийн гар байгааг мэдрэн үхсэн мэт дийлдэшгүй мансууруулагч гүн нойронд дарагдав. Үдээс хойш сэрээд би бяц цохиулсан бугуйгаа боох гэж оролдлоо. Би цээжин дээрээ тавьсан, хүнийх гэмээр түсхийтэл хавдсан гараа нүд анилгүй ажиглан харсаар удтал хөдөлгөөнгүй хэвтэв. Өрөөнд хэн ч байсангүй. Цонхоор ой гутам муухай өмхий үнэр ханхийнэ. Энэхүү өмхий самхайн цаана юу нуугдаж буйг би мэдэж байвч өчүүхэн ч гонсойсонгүй.

	Өрөөнд харанхуй болж, сэрүү татахад, би орон дээрээ өндийн сууж удтал тээнэгэлзсэний хойно боолтын хоёр үзүүрийг зангидаж мөрөвч болгон эгэлдрэглээд, эрүүл гараараа онгорхой цонхны жаазыг тулж, тосгоноо тойруулж харлаа. Гудамж дагуух байшингууд, тосгоны талбай хөндий тэр аяараа негрийн лантгар хүүрээс ханх тавих өмхий үнэр, муухай зүүд мэт санаанд багтамгүй томрон түсхийтэл хөөж эргэн тойрны, бүхнийг залгиж буй түүний үхдэл биеийн чимээ аниргүй бархираан дунд живжээ. Харуй бүрий боллоо. Хөндийг нөмрөн доошилж тал бүхнээс шахах шар саарал огторгуйд сэтгэл уярч нулимс унагамаар ямар нэгэн зүйл байв.

	Томчуул цээж түхийлгэн таг дуугүй яарч хөндий рүү уван цуван уруудаж ирцгээнэ. Тэдний төрх байдал нь айдас хүргэж, дотор эвгүй оргиулахыг би мэдэрч цонхноос холдов. Намайг өвчтэй хэвтэж байх хооронд миний хувьд томчуул мангас шулам болон хувирсан байлаа. Миний бүх биеийн эс нэг бүрд нойтон элс чихчихсэн юм шиг хүнд оргин, тамир тэнхээ алдарч байгааг би мэдэрлээ.

	Намайг дагжиж халуурах халуун зовооно. Би эвэрсэн уруулаа жимийн, алтлаг сийрэг сүүдэр буусан гудамжны чулуу эхлээд яльгүй хөвсийж дараа нь нийлж нэгдэн хондон өнгөтэй болж, сүүлдээ бүдэг хөх ягаан туяанд замхрахыг ажигласаар хэвтэнэ. Гашуун давслаг нулимс байн байн хагарсан уруулыг минь норгож хорсгоно.

	Агуулахын арын орц талаас хүүхдүүдийн хөгжүүн хашхиралдах дуун хүүрийн балайрам үнэрийг нэвтлэн сонстов. Удтал өвчилсний дараах үе шиг салганасан хөлөө бат гишгэхийг хичээсээр би харанхуй шатаар бууж, хүнгүй гудамжинд гараад хүүхдүүдийн шуугилдах зүг рүү явлаа.

	Хүүхдүүд өтгөн ногоо ургасан горхины цавчим эрэг дээр цугларан шуугилдаж тэднийг тойрч ноход хуцалдан гүйнэ. Бут сөөг дүүрсэн хөндийн адгаас гадас шаах чимээ сонсогдсон нь негрийн хүүр тавьсан уурхайн үүдний дэргэд томчуул бөх бат хаалт хийсээр байгаа нь тэр ажээ. Тэд ажлаа дув дуугүй хийцгээн, хүүхдүүд галзуу мэт хоолой мэдэн бархиралдаж уулын хэц даган чавхдаж байв.

	Би хөгшин уянгат мод түшиж зогсоод, хүүхдүүдийн тоглохыг ажиглан харлаа. Тэд шатаж унасан нисэх онгоцны сүүлний залуурыг чарга болгон довцгийн хажуу руу гулгаж байв. Тэрхүү хурц өнцөгтэй, ерийн бус түргэн гулсах чаргаар тэд араатны зулзага шиг чарлан довцгийн бэл рүү сүнгэнэн одно. Хэрэв чарга нь энд тэнд торойх хар чулуу мөргөх аюул тохиолдвол хүүхдүүд хөлөөрөө тооромслон залах аж. Аль нэг бяцхан хүү чаргаа барьж налуу өөд өгсөхөд түрүүчийн зоригт гулгагчийн зам гарган налсан өвс нь зугуухан өндийж мөр нь арилна. Чарга, суусан эзэн хоёр нь тийм л хөнгөхөн байв. Чарга дор дайруулчихгүйн тулд хүүхдүүд тарничийн асаасан шатагч нунтгийн оч мэт хачин шалмаг тал тал тийш бут үсрэлдэнэ.

	Нарийн өвс шүдэндээ зуусан Мицукучи бөөн хүүхдүүдээс тасран налуу өөд гүйсээр над руу ирлээ. Мицукучи бугын хөлийг санагдуулам хурц навч бүхий царс модны их биеийг налан зогсоод миний нүүрийг харав. Би харц буруулан, хүүхдүүдийг ихэд сонирхон харж буй дүр үзүүлэв. Мицукучи миний боож сойсон гарыг гоцлон сонирхож ширтээд, хамраараа агаар сүнгэнэтэл залгив.

	— Пөөх, ямар өмхий юм бэ! Чиний бяцарсан гар аймаар өмхий байна! гэж Мицукучи хэллээ.

	Би түүний харцанд бардагнасан шинж цухалзахыг ухааран ойлгож, тэр даруй зодолдвол ч зодолдохоор дайчин дүрээр хөлөө алцайн зогсохыг нь үл хайхран хариугүй багалзуурдаад авмаар болсон ч яагаад ч юм биеэ барив.

	— Энэ бол миний үнэр биш. Негрийн үнэр гэж би дорой сөөнгө дуугаар хариуллаа.

	Мицукучи тээнэгэлзэн намайг гөлрөв. Би хөмхий зуун харцаа дорогш хандуулж, нүцгэн шагай хавиар нь нарийн өвс хэрхэн найгалзаж байхыг харав. Мицукучи мөрөө тоомжиргүй хавчин чанга нулимаад, хажуу дээрх хүүхдүүд тийш буцаж гүйлээ.

	Би жаахан хүүхэд биш болжээ гэсэн шинэ нээлт мэт бодол надад төрөв. Мицукучи лүгээ цус асгаруулан зодолдож, сартай шөнөөр шувуу агнаж, чаргаар гулгаж, золбин нохойн гөлөг барих гэж явсан тэр бүгд хүүхдийн зугаа байжээ. Одоо орчлонтой тиймэрхүү янзаар холбож байсан холбоо миний тухайд эдүгээ бүрэн тасарчээ.

	Би үхтлээ ядарч, халууран чичирч байгаагаа мэдэж өдрийн бүлээнээ алдаагүй газар дээр суув. Эндэх газрын өндөр ургасан зуны ногоо хөндийн адагт томчуулын хийж буй дуу шуугүй ажлыг надаас нуун далдлавч чаргаар гулгагч хүүхдүүд тодрон бөөгнөрөн бараантаж үзэгдэнэ. Тэгээд үерт дайрагдсан мэт чавхдацгаах эдгээр ойн бяцхан лус савдгийг шөнийн харанхуй алгуурхан нөмрөв.

	— За, яаж байна мэлхийн зулзага минь. Сэхээ ороо юу?

	Миний араас толгой дээр халуун хуурай алгаар дарсанд би эргэж харсан ч үгүй, босъё гэсэн өчүүхэн ч шинж үзүүлсэнгүй. Би уулын хэц дээр наадаж буй хүүхдүүд тийш харсан хэвээр сууж миний хөлийн зэргэлдээ газар чанга гишгэсэн бичээчийн хиймэл хар хөлийг нүднийхээ булангаар харлаа. Бичээч ийнхүү ирсэн нь миний ойг гутаав.

	— Чи юунд чаргаар гулгахгүй байна, мэлхийн зулзага минь? хэмээн бичээч асуугаад, — Чамайг л санаачилжээ гэж би бодсон шүү гэлээ.

	Би дуугүй л байлаа. Бичээч хиймэл хөлөө хяхтнуулан суугаад, негрийн бэлэглэсэн гансыг гаргаж, тамхиа нэрэв. Ойг хуйхлах хээрийн түймрийн гашуун үнэр гэлтэй тодорхой бус нэг сэрлийг хөдөлгөх үнэр хамар луу цоргив. Цайвар хөх шингэн утаа биднийг нөмөрлөө.

	— Дайн гэгч аюултай зүйл. Хүүхдүүдийг хүртэл эрэмдэг зэрэмдэг болгож байна гэж бичээч өгүүлэв.

	Би агаар уртаар татан амьсгалж дуугүй л байв. Цус урсгасан ужиг дайн бас л үргэлжлэх тавилантай байжээ. Алсын орнуудын бэлчээрээс хонин сүргийг нь, суулгасан зүлгээс ширгийг нь шулба угааж арилгадаг шар усны үер лүгээ адил тэр дайн манай тосгоныг дайрах ёсгүй байлаа. Ямар ч атугай дайн хүрч ирээд гарыг минь бяц цохиж, хангинуураа аав далайнгуут л улаан цусанд бялдлаа. Манай суурин дайнд гэнэт хамрагдан орж би хоморгод нь өртжээ.

	— Одоо шувтрах нь ойртов бололтой. Их хотын цэргийнхэнтэй харилцаатай хэдий боловч одоо тэнд замбараагаа алдаж, учир утга нь олдохоо больжээ. Яах нь тодорхой бус байна хэмээн бичээч үе сацуутантайгаа хүүрнэж буй мэт буурьтай өгүүлэв.

	Хөндийн адгийн зүгээс алхаар нүдэх чимээ дуулдсаар байна. Үхсэн гадаадын нисэгчийн үнэр танар харанхуйд үл үзэгдэх моддын сүлжилдсэн өтгөн навчист наалдчихсан юм шиг санагдав.

	— Учир ухаанаа ер олохоо болилоо. Эцэг чинь хүмүүстэй байгаа нь тэр. Бас л яахаа мэдэхгүй байна гэж бичээч алхны чимээг чагнан хэллээ.

	Хүүхдүүдийн шуугьж хөхрөлдөхийн зай завсраар дуулдах лүг лүгхийх чимээг бид хоёр дуугүй сонсов. Тэгээд бичээч сурмаг хөдлөн хиймэл хөлөө тайлж эхэллээ. Би ажиглаж байв.

	— Хөөе наад чаргаа нааш аваад ирээч! гэж бичээч хүүхдүүдийг дуудлаа.

	Хүүхдүүд шуугилдан ярилцсаар чаргаа аван бидэн дээр ирцгээв. Бичээч чарга дээр сууж эрүүл хөлөөрөө газар луу тийрэн бөөн хүүхдийн дундуур уруугаа гулсаж одоход нь би хиймэл хөлийг нь аваад хамт уруугаа гүйв. Хиймэл хөл жигтэйхэн хүнд тул би арайхийн барьж явав.

	Өтгөн ногоон дээр шүүдэр унаж эхлэн, миний нүцгэн хөл норж, хөлд наалдсан хуурай өвс бие ирвэгэнүүлнэ. Би довцгийн бэлд зогсож, чимээ аниргүй хүлээзнэлээ. Бүр шөнө болжээ. Гагцхүү довцгийн оройгоос хүүхдүүдийн дуун бараг юм үзэгдэмгүй баргар харанхуйг донсолгоно.

	Хашхиралдах хөхрөлдөх нь улам чангарч, дараа нь өвсийг налуулан шавхуурдах мэт жигтэй этгээд чимээ гарч, миний дэргэдүүр зунгааралдсан агаарыг хага зүсэн чарга шурхийж өнгөрөх ёстой атал чингэж шурхийсэнгүй. Бүдэгхэн цохилт чихнээ дуулдсан авч би зогссон хэвээр харанхуй руу ширтсээр байлаа. Хоромхон зуур нам жим болсны дараа миний дэргэдүүр эзэнгүй чарга бөмбөрөн өнгөрлөө. Би хиймэл хөлийг шидэж орхиод довцгийг өгсөн гүйв.

	Өвсөн дунд харлан цухуйх шүүдэрт норсон том чулуун дээр бичээч тас гэдрэгээ хараад тэнхэл алдарсан хоёр гараа алдлан хэвтэж байв. Нүүрэнд нь инээмсэглэл тодрох аж. Би тонгойж харвал бичээчийн хамар, чихнээс цус их гарчээ. Ойртон яваа хүүхдүүдийн шулганалдах дуун хөндийн зүгээс үлээх салхийг сөрж улам чангарна.

	Би хүүхдүүдтэй байхаас дургүйлхэн үхсэн бичээчийг орхиж, довцог өөд өгслөө. Би удалгүй хотын хүмүүсийн адилаар гэнэтийн үхэл, нэг бол гунигласан, нэг бол инээмсэглэсэн дүртэй үхлийг үзэж дасав. Бодвол негрийг шатаахаар бэлдсэн гишүүний түүдэг галд бичээчийн цогцсыг шатаах байлгүй. Нулимсанд норсон нүдээр зэгэлтэх харанхуйн дунд гөлийх тэнгэрийг хараад, би дүүгээ эрж олохоор уруудлаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

